
Мы адыгэ жылэжьым узэрыдыхьэу 
къыбощIэ ар Дзэлыкъуэ районым 
зэрыщыщыр: уэрам дэкIыпIэ къэс и 
 бгъум къэнжал Iувым къыхэщIыкIа 
пхъэнкIиидзыпIэхэр щыгъэуващ, щIына-
лъэм и адрей щIыпIэ псоми хуэдэу. 
ЗанщIэу уогупсыс ди къэралым иджыри 
куэдым къыщамыщта, ди республикэми 
и кIэм щынамыгъэса «пхъэнкIий рефор-
мэкIэ» зэджэм и Iыхьэ гуэр мыбы 
щызэфIэха зэрыхъуам. НэгъуэщI зыми 
гу лъыстащ сызэрынэсу - къуажэр жьыуэ 
зэрызэщIэхъаем.

ЗИ ГУГЪУ сщIыри унагъуэхэркъым: Iэщ 
зехуэным зи щыIэкIэ-псэукIэр куууэ епха-
хэм пасэу зыкъаужьын хуей зэрыхъур 
гурыIуэгъуэщ. Ауэ умыгъэщIэгъуэн плъэ-
кIыркъым къуажэкум дэт тыкуэнхэр (я са-
тукIэ ахэр зэмыщхьу) къанэ щымыIэу пщэд-
джыжьым сыхьэтибл мыхъуу зэрыIуахыр. 
Щхьэусыгъуэ зэмылIэужьыгъуэхэм къыхэ-
кIыу жьыуэ сынэсати, сэ ар слъэгъуащ. 
ИтIани нэгъуэщI зы гъэщIэгъуэн: къуажэ 
кIуэцIыр иджыпсту зэлъыIуахам хуэдэу 
 къабзэщ, кIэрыху-бжьэрыху, ямылей гуэр 
ущрихьэлIэркъым. Мыбы щыпсэухэм я 
щхьэ пщIэ хуащIыжыф.

Каменномост (мывэ лъэмыжыжьым 
къып кърыкIыу фIаща цIэр мы къуажэм 
къыхуэнэжащ) и щIыпIэ администрацэм и 
Iэтащхьэ КIуэкIуэ Ахьмэди (сурэтым) ды-
щызэ ры цIы хум псом япэу къызэрыщIидзар 
ищхьэрщ: къызжиIащ унагъуэ зытIущ фIэ-
кIа мыхъу ми, КIуэкIуэхэ мы щIыналъэм 
япэу къитIысхьахэм зэращыщыр. ЗанщIэу 
къыхэзгъэщынщи, мы жылэжьым щыпсэу-
хэм сыт щыгъуи я напщIэ телъщ я блэкIар, 
къыдэ кIа цIыху уардэхэр. Дэтхэнэри, къыт-
ригъэ зэжурэ, тепсэлъыхьыфынущ Къармэ-
хьэб лэ, хэбгъэзыхьмэ, мазэ е мазитIым 
Налшык къикIыжу къыдэмыхьэжыфхэри. 
Зи гугъу ящIхэр, езыхэр е я адэхэр, мыбы 
щалъхуами, адыгэ псоми, республикэ псом 
яй зэрыхъурэ куэд щIащ. Нэгумэ Шорэ и 
деж къыщедгъэжьэнщи, хэт ар зымы-
цIыхур? Абы «Адыгэ лъэпкъым и тхыдэ» и 
лэжьыгъэ цIэрыIуэрщ жыжьэм къы щы щIэ-
дзауэ ди блэкIар зыхъумар. Пэжщ, узэ щIа-
кIуэ, зэчиишхуэ зыбгъэдэлъа Къашэж 
 ТIалиб нэхъ тепсэлъыхьыфынур еджагъэш-
хуэ хэрщ,  лъахэхутэхэрщ. Псалъэм и 
 хьэ тыркIэ, абы 1910 гъэм япэ школ Къар мэ-
хьэблэ къызэ рыщызэIуихар зымыщIэ езы 
къуажэдэсхэми яхэтынкIэ хъунущ. Арщхьэ-
кIэ а цIыхум зэфIигъэкIар лъэужьыншэ-
къым. Урысейм и тхыдэм хуэфэщэн увыпIэ 
щиIыгъщ генерал-лейтенант, Амур об-
ластым и дзэ губернатору щыта Хьэгъундо-
къуэ Константин. Мы адыгэлIым и зэ-
фIэкIыр апхуэдизкIэ инти, 1917 гъэм па-
щтыхь Николай ЕтIуанэм абы Петербург 
апхуэдэ дыдэ къулыкъу къыщритамэ, рево-
люцэр къэхъуну щымытауэ жы зыIэ тхы-
дэджхэр мащIэкъым. Ар зыщIэр ди 
Тхьэшхуэращ, ауэ апхуэдэ пщIэ къы зэ-
рыхуащIри куэд и уасэщ. Къармэхьэблэ 
къуэпскIэ быдэу къыпыщIа Хьэгъундокъуэ 
Елмэсхъан и гугъу тщIын щхьэкIэ дэ Фран-
джы жыжьэм дыIэбэн хуей хъунущ. Ар ЕтI-
уанэ дунейпсо зауэм и зэманым Франджы 
зыпэщIэсэныгъэм жыджэр дыдэу хэтащ, 
бригадэ генерал цIэр зыфIаща бзылъху-
гъэщ, и щIыхьыр апхуэдизкIэ лъагэти, Па-
риж и Пантеоным щыщIалъхьащ. Совет 
лъэхэнэм къуажэм и цIэр ягъэвуащ Социа-
лист Лэжьыгъэм и ЛIыхъужьхэу ухуакIуэ 
Алмэ Алийрэ школ унафэщI Къамбий 
 Му хьэбрэ, Ленин орденыр зрата егъэ-
джакIуэ Гугъуэт Лол, РСФСР-ми КъБАССР-
ми гъуаз джэмкIэ щIыхь зиIэ я лэжьакIуэ 
Шэрий Соня, къэрал псом щыцIэрыIуэ 
усакIуэ Къэшэж Иннэ сымэ.

Къуажэм и гугъу щытщIкIэ, къэдгъэлъэ-
гъуэн хуейщ мыбы щIэныгъэхэм я доктор 
13, генерали 6, полковники 9 къызэрыдэ-
кIар. ЖытIэнщи, илъэс зыбжанэ хъуауэ 
Дзэ лыкъуэ районым и администрацэм и Iэ-
тащхьэ Джатэ Руслани таможнэ IэнатIэм и 
генералщ. Зэрытлъагъущи, зэрыгушхуэн 
блэкIа яIэщ. Арагъэнщ, къэхутакIуэ гъуэ-
зэджэ икIи ди ныбжьэгъуфI Бейтыгъуэн 
 Сэфарбий (ар мы къуажэм щыщщ) щIы-
жиIэгъар: «Къармэхьэблэ укъыщалъхуауэ 
тхыдэр умыщIэну емыкIущ».

ИкIи ящIэж, ди гуапэ зэрыхъунщи. Хэку 
зауэшхуэм мы къуажэм игъэкIуащ цIыху 
882-рэ, абыхэм ящыщу 400-м щIигъум 
 къагъэзэжакъым. Зи Хэкум папщIэ зи псэр 
лIыхъужьу зытахэм я унэцIэхэр иджы тет-
хащ Щэнхабзэм и унэм и бгъум щагъэува 
фэеплъ сыным. Орденыбгъэу къэзыгъэзэ-
жахэм яхэтащ фочауэ Iэзэ, «ЩIыхь» орде-
ным и нагъыщищри зрата Мусэ Менлы - 
иджы абы и цIэр зэрахьэ Къармэхьэблэ, 
Бахъсэнрэ Налшыкрэ я уэрамхэм.

- Лэжьыгъэ хьэлэлкIэ пщIэшхуэ къэзы лэ-
жьа цIыху куэд ди къуажэ дэсщ, а псоми я 
цIэр зы тхыгъэм къыщыпхуиIуэнукъым, - 
жеIэ КIуэкIуэ Ахьмэд. - Ауэ апхуэдэхэрщ ди 
гъащIэр ипэкIэ зыгъэкIуатэр.

Къуажэ Iуэхухэм я гугъу къыщысхуищIкIэ, 
абы занщIэу къыхегъэщ Къармэхьэблэр 
къуажэ пхыдзахэм зэращыщыр. Налшык 
нэс - километр 75-рэ, райцентр Дзэлыкъуэ-

БлэкIам  ирогушхуэ,
къэкIуэнум  фIыкIэ  щогугъ

къуажэ нэс километр 43-рэ дэлъщ. Ар 
мыбы щыпсэухэм я дежкIэ тыншкъым. 
Псом япэу лэжьапIэ и лъэныкъуэкIэ. 
ЦIыхухэр IэнатIэкIэ къызэгъэпэщыным 
зэрелIалIэм и фIыгъэкIэ, цIыху 50 зэкIуалIэ 
дэрбзэр цех къызэIуахащ. Дауи, мащIэ-
Iуэщ, арщхьэкIэ нэгъуэщI IуэхущIапIэхэми 
лэжьакIуэхэр Iутщ. Къапщтэмэ, курыт шко-
ли 3-м, сабий сади 2-м, дохутыр амбула-
торэм, ЩэнхабзэмкIэ унэмрэ библио-
текэмрэ, пощтым, езы къуажэ администра-
цэм.

Къармэхьэблэр зэрыпыIудзар къалъы-
тэри, мыбы къыщызэIуахащ МФЦ-м (къа-
лэн куэд зыгъэзащIэ центр) и IуэхущIапIэрэ 
ХъумапIэ банкым и къудамэрэ.

- Лъэпкъ проектхэм, урысейпсо, респуб-
ликэ, муниципальнэ программэхэм я мы-
хьэнэр гъунапкъэншэщ, - пещэ и псалъэм 
КIуэкIуэм. - Псом нэхърэ нэхъыщхьэр  
иджы улъаIуэу къэпкIухьын зэрыхуэмеи-
жырщ. Программэм ухыхьэфамэ, и чэзум 
къэкIуэнурэ кърагъэжьэнущ. ЕзыгъэщIри 
зыщIри уэракъыми, ахъшэкIэ зыкIи къыб-
жьэхэуэркъым. Къапщтэмэ, нэгъабэ дэ 
къытхуагъэщIэрэщIэжащ ди школищми 
еджакIуэхэм спортым зыщыхуагъасэ пэш-
хэр. Псори зэхэту лэжьыгъэхэм сом мелуа-
ни 2-рэ мин 250-рэ текIуэдащ. Сэ ахъшэм 
сытепсэлъыхьын сфIэфIкъым, ди сом 
хэлъ къыми. Ауэ щыгуфIыкIыр дэращ.

Гъуэгу километр 15-м нэс щрагъэфIэ-
кIуащ. Сэрмакъ щегъэжьауэ Чыщбалъкъ 
нэс Iыхьэр яуха иужь, Къураты ЦIыкIу 
хьэблэм и уэрамри къагъэщIэрэщIащ. Ди 
лъэIур къытхуащIэри, «Шэд хъурей» 
гуэлым нэс километри 4-м щIигъу къиубы-
ду гъуэгум асфальт Iув тхутралъхьащ.

Ахьмэд апхуэдэу дыхегъэгъуазэ ды зы-
хуэкIуэ илъэсым къуажэм щызэфIагъэкIы-
нухэм. А зи гугъу тщIы лъэпкъ проектхэм 
япкъ иткIэ мыбы лэжьыгъэ зэмылIэужьы-
гъуэхэр къащыпоплъэ. Япэрауэ, щIыпIэ 
зыб жанэм псы зрикIуэ бжьамийхэр щызэ-
рахъуэкIынущ, спортым зыщыхуагъасэ 
комплекс щаухуэнущ зэманым къызэри-
гъэувым хуэдэу зыхуеину Iэмэпсымэхэм кIэ 
къызэгъэпэщауэ. ИбгъумкIэ тренажёрхэр 
щагъэувынущ щIымахуэми къэбгъэсэбэп 
хъууэ. И тхылъ псори хьэзырщи, яужь щи-
хьэнури жыжьэжкъым. Абы къыдэкIуэуи 
стадионыщIэкIэ мэгугъэ. 

Аурэ «Къэрал кIуэцI туризм» програм-
мэм дынэсащ. Къэбэрдей-Балъкъэрыр 
щIы налъэ дахащэщ, Къармэхьэблэри 
ящыщщ зи щIыуэпсыр нэхъ телъыджэхэм. 
ИпэIуэкIэ зи цIэ къитIуа «Шэд хъурей» 
гуэлым иджыпстуи плъакIуэ къокIуэ Став-
рополь, Краснодар крайхэм я мызакъуэу, 
Ростов областым, уеблэмэ нэхъ жыжьэж 
къикIахэри. Аращ екIуалIэ гъуэгу тэмэм 
щIаухуари. Абы зы псы ежэхи хэлъадэркым 
икIи хэжыркъым, ауэ икIи зэи ехыркъым 
икIи къыдэкIуейркъым - гъэм и сыт хуэдэ 
лъэхъэнэми зэрыщытщ. Гъэмахуэм и 
пщты рыгъуэми щIымахуэм и ткIиигъуэми 
температурэм зихъуэжыркъым - хуабэр 
градусипщIым тетщ. Гуэл щхъуантIэхэм 
щыIа псыщIагърыкIуэхэр «Шэд хъурей» 
ехати, метр 60 и кууагъыу къалъытащ, ауэ 
къахутащ языныкъуэхэм деж метри 100-ми 
щыфIэкIыу. Абдеж щыщIедзэ бгъуэн-
щIагъхэм. Гуэлхэр нэхъапэм щы хъууэ 
 щытащ, ауэ зыр гъужащ, адрейр цIыкIуу 
къэнащ. ЩIыпIэм апхуэдизкIэ дихьэхати, 
1972 гъэм абы щыщ теплъэгъуэхэр ха гъэ-
хьащ«Земля Санникова» фильмым. Ди 
республикэм щыцIэрыIуэщ «Джэмэнкъул» 
къы щIэ жы пIэхэри, адыгэхэр абы «Псына-
щхьиблкIэ» йоджэ. Ахэр узыфэ куэдым я 
хущхъуэу жаIэ. ИкIи, дауи, Къармэхьэблэ и 
бгъуэн щIагъхэри зыщыдгъэгъупщэ хъуну-
къым - ижь-ижьыжь къырхэр зэгуэкIыу 
къэунэ хуахэр языныкъуэхэм деж апхуэдиз-
кIэ зэвщи, упщу фIэкIа укIуэтэфынукъым. 
Абы щыгъуэми, иджыри къэс метр 15 нэ-
хърэ нэхъ жыжьэ зыгуэр кIуэтэфауэ 
къыщIэкIынукъым. АдэкIэ-щэ? Абы щыIэр 
езы щIы уэпсым и щэхущ икIи ар щIэх 
къызэIуихынуи и мурадкъым.

АтIэ, а псори езэгъыркъэ къэрал кIуэцI 
туризмэм зегъэужьыным теухуа лъэпкъ 
проектым. А упщIэм и жэуапыр арыншами 
гурыIуэгъуэщ. А щIыпIэхэм цIыхухэм зы-
щаплъыхьын, зыщагъэпсэхун папщIэ зы-
хуеину Iэмалхэр мыбы къызэрыщызэра-
гъэпэщынум шэч хэлъкъым, япэ лъэба-
къуэри ячакIэщ.

ШАЛ Мухьэмэд.

КъБР-м и Iэтащхьэ КIуэ-
кIуэ Казбек иригъэ кIуэ-
кIащ «муниципальнэ сы-
хьэт» зэIущIэр. Абы щы-
тепсэлъыхьащ блэкIа ма-
зибгъум къриубыдэу 
рес публикэм щекIуэкIа со-
циально-экономикэ зыу-
жьыныгъэм кърикIуа хэм, 
федеральнэ, респуб ликэ 
проектхэмрэ про грам мэ-
хэм рэ гъэзэщIа зэ ры-
хъуам, коронавирус уз зэ-
рыцIалэм зыщы хъу мэ-
нымкIэ щыIэ хэ кIыпIэхэм. 

ЗЭIУЩIЭМ хэтащ КъБР-м 
и Правительствэм и Уна-
фэщI Мусуков Алий, 
 КъБР-м и Iэтащхьэм и Ад-
министрацэм и унафэщI 
Къуэдзокъуэ Мухьэмэд, 
вице-премьер Хъубий Ма-
рат, КъБР-м узыншагъэр 
хъу мэнымкIэ и министр 
Къа лэбатэ Рустам, къалэ-
хэмрэ щIыналъэхэмрэ я ад-
ми нистрацэхэм я унафэщI-
хэр. 

Мусуков Алий къызэхуэ-
сахэм я пащхьэ кърихьащ 
псэукIэм, экономикэм ехьэ-
лIауэ блэкIа мазибгъум 
 республикэм зригъэхъулIа-
хэр. ЕрыскъыхэкIыу къаIэ-
рыхьахэр, лэжьыгъэу зэ-
фIа гъэкIахэр, Iуэхутхьэбзэу 
ящIахэр зэрыщыту къап-
щтэмэ, сом мелард 38,3-рэ 
и уасэ мэхъу, ерыскъып-
хъэу къыщIагъэкIам и ин-
дексыр процент 90,5-м нос. 
МэкъумэшыщIэхэм къра-
хьэлIар зэрыхэхъуар, ухуэ-
ныгъэ IэнатIэми лъагапIэ-
щIэхэр зэрыщыщыIэр къы-
хигъэщащ къэпсалъэм. 

Республикэм и мылъку 
нэхъыщхьэм мазибгъум 
 къриубыдэу инвестицэ ахъ-
шэу сом мелард 19,2-рэ 
къы халъхьащ, нэгъабэ и 
ма зибгъум ебгъапщэмэ, ар 
проценти 104,5-рэ мэхъу. 

Илъэсым и мазибгъур къапщытэж

Розничнэ сатум сом мелар-
ди 120-рэ игъэкIэрэхъуащ. 
ЛэжьапIэ IэнатIэ Iумытхэм я 
бжыгъэм щытеп сэ лъы-
хьым, Правительствэм и 
УнафэщIым къыхигъэщащ 
2021 гъэм жэпуэгъуэм и 1-м 
ирихьэлIэу цIыхухэр лэжьа-
пIэкIэ къызэгъэпэщыным-
кIэ IуэхущIапIэхэм цIыху 
мин 13,5-рэ зэрыщытхар. А 
бжыгъэр, илъэсым и пэ щIэ-
дзэм еплъытмэ, хуэди 5,5-
кIэ нэхъ мащIэ хъуащ. 

Мусуковым и псалъэхэм 
къызэрыхигъэщамкIэ, ма-
зибгъум къриубыдэу ди 
республикэм турист мин 
840-рэ щыхьэщIащ, нэгъа-
бэ ар хуэди 2,2-кIэ нэхъ 
мэщIащ. 

ЩIыналъэм проектхэр 
гъэзэщIа зэрыщыхъуам и 
гугъу щищIым, УнафэщIым 
жиIащ щIыналъэхэм хуау-
тIыпща ахъшэхэм ящыщу 
процент 65-р къызэрагъэ-
сэбэпар. Бахъсэн, Прохлад-
нэ къалэ округхэм, Iуащхьэ-

махуэ щIыналъэм лъэпкъ 
проектхэр щызэфIагъэ-
кIащ. Языныкъуэ куейхэм 
кIыхьлIыхь щыхъуа ухуэ-
ныгъэ гуэрхэм гулъытэ нэ-
хъыбэ хуэщIын зэрыхуейр 
жаIащ. 

П р е м ь е р - м и н и с т р ы м 
къы хигъэбелджылыкIащ 
республикэм илъэсым зэ-
рыщIидзэ лъандэрэ сом 
мелард 35,2-рэ хэхъуэу зэ-
риIар, ар планым и процент 
78-рэ зэрыхъур. 

Налогрэ налогым щы-
мыщ хэхъуэу республикэ 
бюджетым иIэр нэгъабэ и 
мыпхуэдэ пIалъэм елъыта-
уэ сом зы мелардкIэ нэ-
хъыбэ хъуащ. Республикэ 
бюджетым къыхэхъуэм 
 щыщу езым къилэжьыжа 
ахъшэр процент 26,4-рэ 
мэхъу. Мылъкур зытригъэ-
кIуадэр нэхъ пасэу яуб-
зыхуа жыпхъэм иту икIи и 
чэзум къызэгъэпэщауэ йо-
кIуэкI. Правительствэм и 
Уна фэщIым жиIащ илъэ-

сыр зэрыщIидзэрэ коммер-
ческэ кредитхэр къащтэн 
хуей зэрымыхъуар, абы 
къыхэкIыу къэрал щIыхуэр 
тыжыным ахъшэ лей зэ-
рытемыкIуэдар. 

Къэбэрдей-Ба лъкъэр 
Рес публикэм и Iэтащхьэ 
КIуэкIуэ Казбек КъБР-м и 
Правительствэм и пщэ 
 ирилъхьащ блэкIа мази-
бгъум ящIахэмрэ ялэжьа-
хэмрэ теухуа дэфтэр хуа-
гъэхьэзырыну. Абы щхьэ-
хуэу утыку кърихьащ язы-
ныкъуэ щIыналъэхэм Iуэху 
пыухыкIахэр зэрыщызэфIа-
гъэкI щхьэхуэныгъэхэмрэ 
ныкъусаныгъэхэмрэ. Пса-
лъэм къыдэкIуэу, Iэтащхьэр 
тепсэлъыхьащ хэгъэгум и 
къалащхьэм гъуэгухэр зэ-
гъэ пэщыжын лэжьыгъэр 
зэрыщекIуэкIым, Дзэлы-
къуэ щIыналъэм и социаль-
нэ объектхэм я зэгъэпэ щы-
жыныгъэ лэжьыгъэхэм, 
Май, Прохладнэ куейхэм 
кхъахэ хъуа унэхэм цIыху -

хэр къыщIэгъэIэпхъукIы-
ным и Iуэхур зэрыщекIуэ-
кIым. 

КIуэкIуэ Казбек унэжьхэм 
щIэсхэм ятеухуауэ жиIащ 
щIыналъэм исхэр щыпсэун 
унэ ухуэн зэрыхуейр, адрей 
хэгъэгухэм абы и лъэны-
къуэкIэ ящIэхэр зэгъэщIауэ, 
ди лъахэми къызэрыщы-
гъэсэбэпыпхъэр. 

КIуэкIуэм гулъытэ хэха 
 хуищIащ ди республикэм 
унэхэр гъэплъын щыщIа-
дзэжа пIалъэм. Iэтащхьэм 
и унафэкIэ Къэбэрдей -
Балъкъэрым и псэупIэ-ком-
мунальнэ IуэхущIапIэхэм я 
нэIэ щIэт, фэтэр куэду зэхэт 
унэхэр тхьэмахуитIкIэ нэхъ 
пасэу гъэплъын щIадзэ-
жащ, дунейр щIыIэ зэры-
хъуам къыхэкIыу. Iэтащ-
хьэм «Муниципальнэ сы-
хьэт» зэIущIэм хэтхэм яж-
риIащ абы и лъэныкъуэкIэ 
Iуэхур и нэIэ зэрыщIэтыр, 
дэнэ сыт къыщыхъуми, и 
чэзум гъэзэкIуэжын зэры-
хуейр. 

Налшык къалэ админист-
рацэм и Iэтащхьэ Ахъуэхъу 
Таймураз къызэхуэсахэр 
щигъэгъуэзащ къалэм фэ-
тэр куэду зэхэт унэу дэтым  
и процент 96-м хуабэ зэ ры-
ратар, унэ 38-р, ар зи нэIэ 
щIэт IуэхущIапIэхэм я ягъэ-
кIэ, иджыри гъэплъын зэ-
ры щIамыдзар, ауэ зэман 
гъу нэгъум зэрызэгурыIуэ-
нур. 

КIуэкIуэ Казбек къызэхуэ-
сахэм захуигъэзащ хэ гъэгу-
хэм пхъэнкIийр  зракIутэн 
контейнерхэр къащэхуным-
кIэ ахъшэ яхуэутIыпщыным 
теу хуауэ УФ-м и Правитель-
ствэм къыдигъэкIа Унафэм 
гулъытэ хуащIыну икIи абы 
теухуауэ пщэрылъхэр зы-
гъэзэщIапхъэхэм яритащ.

КЪЭБАРТ  Мирэ. 

Ущыпсэуну къезэгъ щIы-
пIэхэр хъумэным и дуней-
псо махуэщ

Ашхабад къалэм (Тырку-
мэн) 1948 гъэм щIыр щы-
щыхъеям хэкIуэдахэр ягу 
къыщагъэкIыж махуэщ. А 
гузэвэгъуэм хэкIуэдауэ щы-
тащ цIыху мини 176-рэ.

1889 гъэм США-м щыщ 
къэхутакIуэ, хьэрычэтыщIэ 
Эдисон Томас триха япэ 
 фильмыр игъэлъэгъуащ.

1927 гъэм макъ зыщIэт ки-
ном и лъэхъэнэм щIидзащ - 

США-м япэу щагъэлъэ-
гъуащ актёрхэм жаIэхэр зэ-
хэпхыу траха «Певец джа-
за» фильмыр.

2010 гъэм Instagram сер-
висым лэжьэн щIидзащ.

1946 гъэм къалъхуащ био-
логие щIэныгъэхэм я док-
тор, ЩIДАА-м и академик 
КIадэ Азэмэт.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
15 - 17-рэ, жэщым градуси 6 
- 9 щыхъунущ.

АДЫГЕЙ. Республикэм и Къэрал Со-
вет-Хасэм и депутатхэм АР-м и Парла-
ментым къыбгъэдэкIыу УФ-м и Фе-
деральнэ Зэхуэсым ФедерацэмкIэ и 
Советым хэтыну Хъупсырокъуэ Мурат 
хахыжащ. 

ХЪУПСЫРОКЪУЭР республикэм и зыу-
жьыныгъэмрэ и цIыхухэм я зэIузэпэ щы-
ныгъэмрэ илъэс 13 хъуауэ толажьэ. 2012 
гъэ лъандэрэ АР-м и сенатору къэрал 
парламентым и палатэ нэхъыщхьэм щы-
Iэщ. 

Федеральнэ къулыкъущIапIэмрэ рес-
публикэ унафэщIхэмрэ я зэдэлэжьэны-
гъэм кърикIуащ хэгъэгум и социально-
экономикэ зыужьыныгъэр зэрефIакIуэр. 
Ар и фIыгъэщ абы зи гуащIэ хэзылъхьэ 
сенаторми, ФедерацэмкIэ Советым и 
УнафэщI Матвиенкэ Валентинэ и гулъы-
тэми. 

Илъэс блэкIахэм Хъупсырокъуэм уры-
сей парламентым щыпхигъэкIащ Ады-
гейм ифI зыхэлъ Iуэху щхьэп куэд, сыт 
щыгъуи гурэ псэкIэ зэрылажьэр хьэкъ 
ищIыфащ. Арати, дяпэкIи абы дэлэжьэну 
депутатхэр зэдэарэзыуэ Iэ  яIэтащ. 

Аргуэру хахыж

АБХЪАЗ. Республикэм и Сату-
промышленнэ палатэр хэтащ Туризмэм-
кIэ Урал ассоциацэм къызэригъэпэща 
«Expotravel - 2021» дунейпсо гъэлъэ-
гъуэныгъэм. Абхъазым и лIыкIуэхэм я 
пашэщ ТуризмэмкIэ Абхъаз зэгухьэны-
гъэм и президент Колягинэ Аннэ. Гъэ-
лъэгъуэныгъэм яшащ Абхъазым ша-

КЪЭРЭШЕЙ-ШЭРДЖЭС. Темрезов 
Рашид республикэм и Iэтащхьэу хахы-
жа нэужь, КъШР-м и Правительствэм и 
УнафэщI къулыкъур хуигъэфэщащ Ар-
гун Мурат Олег и къуэм икIи хэгъэгум и 
ЦIыхубэ Зэхуэсым и депутатхэм къанэ 
щымыIэу ар даIыгъащ. 

ТЕМРЕЗОВЫМ фIыщIэ хуищIащ нэхъа-
пэм а къулыкъум пэрыта Уэзы Аслъэн, 
икIи абы IэнатIэр щызэрихьа илъэситхум 
къриубыдэу гъэзэщIакIуэ властымрэ 
 хабзэ къыдэзыгъэкI орган нэхъыщхьэмрэ 
купщIафIэу зэрызэдэлэжьар къыхигъэ-
щащ. 

Иджыри а Iуэхур зэгъэкIуауэ екIуэкIыну, 
Мурат и унафэ щIэтхэр и гъусэу лъахэм и 
псэукIэ, экономикэ зыужьыныгъэр игъэ-
кIуэтэну зэрыщыгугъыр жиIащ Темрезо-
вым. 

НЭЩIЭПЫДЖЭ  Замирэ. 

Аргун Мурат
и къулыкъущIэ

Гъэлъэгъуэныгъэм  хэтщ

гъыр къыщыщIэзыгъэкIхэм я продук-
цэр. 

ЗЭХУЭСЫМ кърихьэлIахэм гулъытэ нэ-
хъыбэ зыхуащIыр абхъаз пщыIэрат. Ша-
гъырхэм нэмыщI абдеж щагъэлъэгъуащ 
Псэм и лъахэм и зыгъэпсэхупIэ нэ-
хъыфIхэр. 

Ди къуэшхэм яхуеблэгъащ Италием и 
консулу Екатеринбург щыIэ Диагостинэ 
Робертэ. Абы жиIащ Абхъазым и хъыба-
рыфI куэд зэрызэхихар, къэкIуэну гъунэ-
гъум щыхьэщIэну зэримурадыр, ап хуэ-
дэуи и гуапэу абхъаз шагъырхэм я фIа-
гъым еплъащ. 

Екатеринбург ТуризмэмкIэ Урал ассо-
циацэмрэ ТуризмэмкIэ Абхъаз зэгухьэны-
гъэмрэ дяпэкIэ зэрызэдэлэжьэнум теу-
хуа зэгурыIуэныгъэм Iэ щыщIадзащ.

Къэралпсо олимпиадэхэм 
я мардэщIэхэр

ДифI  догъэлъапIэ                                                 Щыгъуэ                                                                  Егъэджэныгъэ           

Зи гуащIэр ин
Шэджэм щIыналъэм хыхьэ Ла-

шынкъей къуажэм 1951 гъэм фо-
кIадэм и 28-м къыщалъхуащ щэн-
хабзэ IэнатIэм зегъэужьыным 
хэлъ хьэныгъэшхуэ хуэзыщI Бей-
тыгъуэн Iэуес. 

БЕЙТЫГЪУЭНЫР Дунейпсо,  Уры-
сейм и лъэпкъ Арткомитетхэм я ви-
це-президентщ. Щэнхабзэмрэ щIэ-
ныгъэ къэхутэныгъэхэмкIэ ЮНЕ-
СКО-м хэтщ, уса кIуэщ, уэрэдусщ. 
Абы и къалэмыпэм къыщIэкIащ уэ-
рэд 250-м нэблагъэ, «Кавказым и 
цIы ху цIэрыIуэхэр» тхылъхэр томиб-
лым щызэхуэхьэсауэ къыдигъэ-
кIащ. Игъэхьэзыращ еджапIэ нэ-
хъы щ хьэхэм папщIэ пособие зыб-
жани. 

Бейтыгъуэн Iэуес Естественнэ 
щIэныгъэхэмкIэ Урысей Акаде-
мием, ЩIэныгъэхэмкIэ Дунейпсо 
Адыгэ Академием, ТворчествэмкIэ 
Дунейпсо Академием я академикщ, 
апхуэдэуи, Къэбэрдей-Балъкъэ-
рым, Адыгейм, Къэ рэшей-Шэр джэ-
сым, Абхъазым, Ингушым, Дагъыс-
тэным, Ипщэ-Осетие Ала нием щэн-
хабзэмкIэ щIыхь зиIэ я лэжьакIуэщ.

А псом я мызакъуэуи, Бейтыгъуэ-
ныр педагогикэ щIэныгъэхэм я кан-
дидатщ, «Золотой Орёл» урысейпсо 
литературэ-жылагъуэ саугъэтыр 
 къратащ. Абы дамыгъэрэ ордену 
иIэм я бжыгъэр гъунэншэщ. Ар Ла-
шынкъей къуажэм щIыхь зиIэ и 
цIыхущ. Иорданием, Франджым, 
Гер ман ием, Тыркум, Сирием, Ни-
дерланд хэм, Польшэм, Испанием, 
Италием, Грецием я фэеплъ медал-
хэр къыхуагъэфэщащ.

Апхуэдиз ехъулIэныгъэхэр зыIэры-
зы гъэхьа цIыхум, дауи, гъуэгугъэ-
лъагъуэ хуэхъуащ лэжьакIуэжьу зи 
дуней Iыхьэр езыхьэкIа и адэ-анэр, 
Iэбурэ Женэрэ.

Ауэ, шэч зыхэмылъращи, фIыщIэр 
зыбгъэдэлъыр Iэуес и адэшхуэ Жан-
хъуэтщ. 

Абы и къуэ рылъху цIыкIур адыгэ 
IуэрыIуатэм, хъыбарыжьхэм щIи-
гъэдэIурт, адыгэ хабзэмрэ нэ мы-
сымрэ сабийм зэрыхилъхьэным 
яужь итт. Абы сыт щыгъуи и псэлъа-
фэт: «ШыIэныгъэ зэ хэгъэлъ, ауэ 
шынэкъэрабгъэу ущы мыт». А Iущы-
гъэр Iэуес гъащIэм къы щы-
хуэщхьэпэжащ. 

Бейтыгъуэным ущиякIуэ нэхъы-
жьыфIхэр зэриIам и фIыгъэу къы-
щIэкIынущ и гъащIэ гъуэгуанэри 
гъэщIэгъуэн, IуэхуфIхэмкIэ гъэнщIа 
зэрыхъуар. Iэуес и сабиигъуэ гу-
къэкIыж дахэщ Къэбэрдей драмте-
атрым щилъэгъуа «Мыщэ и къуэ Ба-
тыр» спектаклыр, еянэ классым 
щIэсу Москва, Кремлым щагъэува-
уэ щыта псейм, япэу зэрагъэкIуар.

Псори нобэ хуэдэу IупщIу и нэгум 
щIэтщ. Москва зэрыкIуа щIыкIэр са-
бийм и ехъулIэныгъэкIэ къилэжьат. 
Iэуес зыхэта школакIуэ гупым рес-
публикэпсо зэпеуэм уэрэд жыIэным-
кIэ япэ увыпIэр къыщахьат. ЩIа-
лэщIэр дэзыхьэхыр уэрэд жыIэным 
и закъуэтэкъым, абы фIэфIт къэ-
фэнри, волейбол джэгунри, атлети-
кэ псынщIэри.

Сыт хуэдэ щIыпIэ къыщыхутами, 
Бейтыгъуэныр дэзыхьэх щэнхабзэм 
и гъунэгъуу щытащ. Дзэм къу лыкъу 
щищIэу Германием и Постдам къа-
лэм щыдэсам, хуабжьу дихьэхащ 
европей щэнхабзэм, тхыдэ мыхьэнэ 
зиIэ фэеплъ ухуэныгъэхэм. 

Бейтыгъуэн Iэуес комсомол орга-
низацэм и секретару щыщыта зэ-
маным къызэригъэпэщырт пщы-
хьэщ хьэ зэхуэсхэр, концертхэр, зэIу-
щIэхэр. Краснодар ЩэнхабзэмкIэ и 
къэрал институтым и театр-режис-
сёр факультетым щыщIэсами, зэ-
маныр пщIэншэу игъэкIуэдакъым. 
А зэманым, зэреджэм хуэдэурэ, 
абы хореографиемрэ изобразитель-
нэ гъуазджэмкIэ факультетхэми 
кIуэ уэрэ лекцэхэм щIэсащ, щIэны-
гъэ куу зэрызригъэгъуэтыным яужь 
итащ. Щыстудента илъэсхэм спорт-
ри и Iэпэгъут, атлетикэ псынщIэмрэ 
волейболымкIэ ирагъэкIуэкI зэпе-
уэхэм хэтт. А институтым и Интерна-
ционал зэныбжьэгъугъэм и клу бым 
и унафэщIынуи къыхуагъэфэщат. А 
лъэхъэнэм хамэ къэралу ар япэу 
здэщыIар Польшэрщ. Ауэ абы щы-
гъуэ дэнэ щищIэнт дунейм и щIэ-
лъэныкъуэр къызэхикIухьыну къы-
хуихуэну?!

Къэбэрдей-  Ба лъ къэрым и мыза-
къуэу, Кавказым, Урысейм, нэ гъуэщI 
къэралхэм щыщ цIыхухэм къалъытэ 
ар хуитыныгъэмрэ мамырыгъэмрэ 
я лIыкIуэу. Ди щIыналъэм хъыбар 
шына гъуэхэр тезыгъэIукIыну и цIэ 
ягъэIуну хущIэкъухэр щыIэми, Кав-
казым щэнхабзэ къулей зэ риIэр, 
лъэпкъ зэмылIэужьыгъуэхэр зэ-
гурыIуэу зэрызэ дэп сэуфыр къе зы-
гъащIэхэм ящыщщ Бейтыгъуэ ныр. 
СССР-м и цIыхубэ усакIуэ Гамзатов 
Расул абы папщIэ жиIэгъащ ар 
лъэпкъхэм я зэныбжьэгъуныгъэр 
зэпызыщIэ, езыгъэфIакIуэ, къы-
зыхэкIа лъэпкъым и щэнхабзэр 
 утыку къизыхьэ, Кавказыр куэдым 
зэ рефIэкIыр къэзыгъэлъагъуэ, къе-
зыгъащIэ цIыхуу зэрыщытыр. 

Къэбэрдей-Балъкъэрым Щэнхаб-
зэмкIэ и министерствэм и ЩIэныгъэ 
методикэ-центрымрэ лъэпкъ твор-

Республикэ зыбжанэм щэнхабзэмкIэ щIыхь зиIэ я лэжьакIуэ
Бейтыгъуэн Iэуес и ныбжьыр илъэс 70 ирокъу

чествэмкIэ къудамэм и уна фэщI Iэ-
натIэр илъэс 23-кIэ иIыгъащ Iэуес. А 
зэманыр лэжыгъэшхуэкIэ гъэнщIа-
уэ щытащ. ЩIэныгъэлIым арджэ-
ным, лъэпкъ макъамэ Iэ мэп сы-
мэхэм елэжьын яригъэуб лэжыным 
къару мыкIуэщI тригъэ кIуэдащ. Ар 
зы Iыхьэ къудейщ - щэнхабзэм теу-
хуауэ абы и Iэ здынэмыса къэ гъуэ-
тыгъуейщ, зэпеуэу, зэхыхьэу абы 
къызэригъэпэщари бжыгъэн шэщ.

Бейтыгъуэным дунейм щикъухьа 
адыгэхэр зэрыгъуэтыжыным гу-
лъытэ ин хуещI. Абы и фIыгъэщ 
Иорданием щыпсэу ди лъэпкъэгъу-  
 х эм  я къэфакIуэ гуп Налшык къэ-
кIуауэ зэрыщытар. Аращ нэгъуэщI 
къэ рал къикIыу япэу Кавказым 
 гъуэгу щыпхызышар. 

Абыхэм я гъусащ иордан па-
щтыхьым и чэнджэщакIуэ, тхэкван-
домкIэ щэнейрэ дуней псом я чем-
пион хъуа Тыкъуэ Хъусен, щIалэ-
гъуалэ Адыгэ хасэм и тхьэмадэ Нэ-
гъущIэ ФуIэд сымэ. Апхуэдэуи, 
Бей  тыгъуэн Iэуес и фIыгъэкIэ къы-
зэрагъэпэщауэ щытащ школа-
кIуэхэмрэ студентхэмрэ я дунейпсо 
зэкIэлъыкIуэныгъэр. Абы и фIы-
гъэкIэ, Дамаск, Анкара, Истамбыл 
щыпсэу щIалэгъуалэхэр мызэ-мы-
тIэу Къэбэрдей-Балъкъэрым къэ-
кIуащ, адыгэ унагъуэхэм щыхьэ-
щIащ, адыгэбзэри щаджащ.

Иордан Хьэшимит къэралыгъуэм 
зэман дэкIа нэужь ирагъэблэгъауэ 
щытащ Къэбэрдей-Балъкъэрым и 
щIалэгъуалэ гуп. Ар къызэзыгъэпэ-
щар а къэралым щылажьэ ФIыщIэ 
хасэрщ. Бейтыгъуэн Iэуес зи пашэ 
щIалэгъуалэ гупым махуипщIкIэ 
концертхэр щатащ, адыгэхэр щып-
сэу щIыпIэхэм ди лъэпкъэгъухэм я 
дуней тетыкIэр, псэукIэр зрагъэ-
лъэгъуащ. Иорданием и пащтыхьы-
къуэ Хъусен и цIэр зезыхьэ адыгэ 
еджапIэм щыIащ Къэбэрдей-Балъ-
къэрым икIа гупыр. Бейтыгъуэным 
къыхуагъэфэщащ иордан къэралы-
гъуэм и фэеплъ дамыгъэ.

СССР-м ЩэнхабзэмкIэ и минис-
терствэм Iэуес и лэжьэкIэм гу къы-
щылъатэри, Кавказ Ищхъэрэм и 
рес публикэхэм я щIэныгъэ-методи-
кэ центрхэм я зэгухьэныгъэм и пре-
зиденту ягъэувауэ щытащ.

1991 гъэм Iэуес «Мыужьых мафIэ» 
фIищауэ, щэнхабзэмкIэ япэ дуней-
псо адыгэ фестиваль къызэригъэ-
пэщащ. Абы хэтащ Сирием, Иор-
данием, США-м, Германием, 
 Югос лавием, Францием, Тыркум, 
Нидерландхэм, Адыгейм, Къэ рэ-
шей-Шэр джэсым, Шапсыгъым къи-
кIахэр. Псори зэхэту хьэ щIэ хэр 
 600-м нэблагъэт. ЗэIущIэр ягъэдэ-
хат «Ка бардинка», «Налмэс», 
«Эльб рус» къэфакIуэ гупхэм.

Къэбэрдей-Балъкъэрым икIахэм 
ящыщу, тырку телевиденэмкIэ япэ 
дыдэу адыгэбзэкIэ къэпсэлъар Бей-
тыгъуэн Iэуесщ. «Бжьамий» Iуэры-
Iуатэ ансамблым Тыркум концерт 
щатыну абы щыкIуам ар я гъусат. Зи 
гугъу тщIы гупым фIы дыдэу зыкъы-
щигъэлъэгъуат Истамбыл, Къэ й сэр, 
Аданэ, Бурсэ къалэхэм. А Iуэхур 
зэлъэпкъэгъухэр дызэпы зыщIэж 
лъэмыж тхуэхъуауэ жыпIэ хъунущ.

Мамырыгъэм, зэныбжьэгъугъэм, 
зэгурыIуэныгъэм ехьэлIа Iуэхухэр 
егъэкIуэкIыныр Iэуес и гъащIэм 
щыщ хъуащ. Къэралышхуэр зэуэ 
къутэ жа нэужь, лъэпкъхэм я зэ-
пэщIэувэныгъэхэм яжь Бейты гъуэн-
ми къыщIимыхуу къэнакъым. Сыт 
щыгъуи лъэпкъ зэныбжьэгъуны-
гъэм и телъхьэу къекIуэкI лIы губзы-
гъэм къыгурыIуэрт хамэ зауэ зэ-
рыщымыIэр. Псом хуэмыдэу гу-
щIыхьэт Кавказыр зычатхъэ  зауэ хэр: 
Шэшэн, Ингуш-Осетие Ищ хъэрэ, 
Куржы-Абхъаз зэщыхьэныгъэхэр. 
Бейты гъуэным и нэгу щIэкI Iуэхугъуэ-
хэм езым и еп лъыкIэ хуиIэжти, Арт-
комитетым къыдиIыгъыу, «Даха-
гъэм рэ гуапагъэмрэ дунейр къра-
гъэ лынущ» - гупсысэр я къыхуеджэ-
ныгъэу лэ жьыгъэ щхьэпэр 
ири гъэ кIуэкIырт.

Куржы-Абхъаз зауэм и бийуэ япэу 
къэувахэм ящыщщ Бейтыгъуэныр. 
Езым къызэригъэпэщыжа телема-
рафоныр ди къуэш абхъазхэм къа-
щхьэщыжу Урысейм щезыгъэкIуэ-
кIар Iэуест. Сом мелуанитIым нэбла-
гъэ Абхъазым иридэIэпыкъуну абы 

зэхуригъэхьэсат. Нэхъ иужькIэ Аб-
хъаз Республикэм и Президент Бэ-
гъэпщ Сергей фIыщIэ къыхуищIу 
щытхъу тхылъ къызэрыхуригъэхьа-
ри абы и щыхьэтщ. Апхуэдэуи Iэуес 
къыфIащат «Абхъаз Республикэм 
ЩэнхабзэмкIэ щIыхь зиIэ и лэ-
жьакIуэ» цIэ лъапIэр. 

Шэшэн Республикэм зауэр ще-
кIуэкIыу, Бейтыгъуэным артист гуп 
абы ишэу зэрыкIуауэ щытар, Грознэ 
къалэм концерт щатыну къызэрыз-
ригъэпэщам и хъыбарыр нобэр 
къыздэсым цIыхухэм ящыгъупщэ-
жакъым. Артистхэм зэрыжаIэжым-
кIэ, Грознэ дамыгъэхьэу, сыхьэ-
тищым нэблагъэкIэ зэпсэлъахэщ. 
Сытми, зэгурыIуа нэужь, артистхэр 
БТР-хэмкIэ зауэлIхэм къалэм да-
шащ. ЩэнхабзэмкIэ и унэ ныкъуэ-
къутэ ахэр здыIуашам и бжэIупэм 
щызэхэтт, зауэм и гузэвэгъуэр зи 
 нэгу къищ цIыху куэд. ФIылъагъу-
ныгъэшхуэ цIыхухэм яхуиIэным 
нэмы щIауэ, лIыгъэ мыкIуэщIи пхэ-
лъын хуейуэ къыщIэкIынщ апхуэдэ 
псэ зэпылъхьэпIэм концерт щыпты-
ну утегушхуэн папщIэ.

Кавказым щыпсэу ди гъунэгъу 
лъэпкъхэм Iэуес зэрыхузэфIэкIкIэ и 
гулъытэ зэралъигъэIэсыным сыт 
щыгъуи яужь иту къызэрекIуэкIым и 
щыхьэтщ Осетие Ипщэр гулъы-
тэншэу къызэримыгъэнар. А рес-
публикэм къыщызэригъэпэщауэ 
щы та зэныбжьэгъугъэ концертым 
папщIэ фIыщIэ къыхуищIат я Пре-
зидент Кокойты Эдуард, Осетие Ип-
щэр Республикэм «щэнхабзэмкIэ 
щIыхь зиIэ и лэжьакIуэ», цIэ лъа-
пIэри абы щыгъуэщ къыщыфIащар.

90 гъэхэм Кавказым щыщ цIыху-
хэм къыдаплъ хъуа фэр зэры-
мытэмэмыр, мыхъумыщIагъэ къэ-
хъуамэ урысей телеканалхэм Кав-
казым и цIыхухэр зэуэ игъэкъуэншэ-
ну яужь ит зэрыхъуам пэщIэувахэм 
ящыщщ Бейтыгъуэныр. Зэрапэ-
щIэува щыкIэри къызэригъэпэщ 
кон цертхэмкIэт, щэнхабзэ Iэмалу 
къигъэсэбэпхэмкIэт. Абы фIы дыдэу 
къехъулIэхэм ящыщт уэрэ джыIа-
кIуэхэр, къэфакIуэхэр, артистхэр 
зэришэлIэныр, зэкъуигъэувэныр. 
Абыхэм я зэфIэкIыр къигъэсэ бэп-
кIэрэ, зэныбжьэгъугъэм, зэкъуэ-
тыныгъэм, апхуэдэуи, псэ къабза-
гъэм къыхуриджэрт. Москва дэт 
«Космос» хьэщIэщым Кавказым 
щыпсэу лIэпкъхэм щыщу 4000-м 
нэб лагъэ щызэхуишэсат. Абы и фIы-
гъэкIэ москвадэсхэм нэхъ зыха-
щIащ Кавказым къикIа цIыхухэм я 
дуней тетыкIэр, я псэукIэр, Урысейм 
и къалащхьэм ахэр хьэлэлу лажьэу 
зэрыдэсхэр. А зэIущIэм кърихьэлIат 
КъБР-м и Iэтащхьэ Къанокъуэ Ар-
сен, Осетие Ипщэм и президент Ко-
койты Эдуард, генерал БищIо Айтэч, 
Урысейм и артисткэ цIэрыIуэ Iэхъуэ-
джакIуэ Лие, физикэ-математикэ 
щIэныгъэхэм я доктор, профессор, 
щIэныгъэлI Къумахуэ Мурадин, Ду-
нейпсо Абхъаз-Абазэ Лъэпкъ Кон-
грессым и тхьэмадэ Шамбэ Тарас 
сымэ, нэгъуэщIхэри.

Санкт-Петербург къалэм къыщы-
зэригъэпэщауэ щыта гуфIэгъуэ 
зэхыхьэхэр ягъэбжьыфIащ уэ рэ д-
жы IакIуэ цIэрыIуэхэм, уэрэдусхэм, 
художникхэм, макъамэтххэм, меди-
цинэм и лэжьакIуэхэм, экономикэм, 
щэнхабзэм хэлъхьэныгъэ хуэзыщIа-
хэм, щIэныгъэлIхэм. А гуфIэгъуэм 
кърихьэлIар Кавказ Ищхъэрэм 
щыщ цIыхухэм я за къуэтэкъым. Абы 
хэтт куржыхэр, ермэлыхэр, азербай-
джанхэр, абхъазхэр, осетинхэр. 

КъухьэпIэ Европэмрэ ди къэра-
лымрэ иужьрей зэманым нэхъ зэ-
хуэщIыIэ зэрыхъуар, къэплъытэмэ, 
щэнхабзэращ дэ нэхъ гъунэгъу 
дызэхуэзыщIыфынур. «Кавказым и 
махуэ» творческэ къыхуеджэны-
гъэм щIэту, Париж, Рим, Милан, Ве-
нецие, Берлин, Амстердам, Мад-
рид, Прагэ, Венэ, Афины, нэгъуэщI 
европей къалэхэми творческэ гъэ-
лъэгъуэныгъэхэр, концертхэр ща-
тащ Кавказым икIа артистхэм. Пса-
лъэм папщIэ, Италием мазитIкIэ 
щыIауэ щытащ а къэралым и къалэ 
куэдым. Сенаторхэр, журналистхэр 
зыхэта пресс-конференци къызэра-
гъэпэщат Кавказым и цIыхухэм икIи 
я псэукIэм, зэрахьэ хабзэм щы-
тепсэлъыхьат абдеж. 

Италиемрэ Урысеймрэ я зэныб-

жьэгъугъэр гъэбыдэным хэлъхьэны-
гъэшхуэ зэрыхуищIам папщIэ Бей-
тыгъуэн Iэуес къыфIащауэ щытащ 
«Пармэ къалэм щIыхь зиIэ и цIыху» 
цIэ лъапIэр.

2020 гъэм и гъатхэпэ мазэм Па-
риж щекIуэкIащ кавказ лъэпкъхэм я 
щэнхабзэм и махуэхэр. «Кавказыр 
Урысейм и налкъутщ» фIэщыгъэм 
щIэту ЮНЕСКО-мрэ Арткомите-
тымрэ я нэIэ щIэту, ар къызэзы-
гъэпэщари езыгъэкIуэкIари Бейты-
гъуэн Iэуесщ. А проектым ипкъ ит-
кIэ, ЮНЕСКО-м хэт къэрал 24-м я 
лIыкIуэхэм, дипломатхэм яIущIащ. 
Абы щагъэлъэгъуащ Нэгъаплъэ 
Аскэрбий и Черкешенка» кино-
фильмыр. 2020 гъэм гъатхэпэм и  
 12-м ЮНЕСКО-м и музейм а Iуэху-
щIапIэр илъэс 75-рэ щрикъум ири-
хьэлIэу тыгъэ хуащIащ цIыхухъу, 
цIыхубз адыгэ фащэр. Ар ядащ 
 Хъурей Жанусэрэ Къуэныкъуей За-
мирэрэ. Апхуэдэ тыгъэ ЮНЕСКО-м 
яхуи щIыныр, адыгэ фащэ абы 
щIэлъу илъагъуныр Бейтыгъуэным 
и хъуэп сапIэхэм ящыщт, сыту жы-
пIэмэ, «ди фащэ дахэр, ди лъэпкъым 
и гимн пэлъытэу, дуней псом ды-
къызэрыщацIыху фэилъхьэгъуэ да-
хэу ди нобэм къэсащи, ар дэ тхъумэ-
ну ди къалэнщ», - жеIэ Iэуес.

Къэлъытэгъуейщ Бейтыгъуэн 
 Iэуес зэIущIэрэ концерту къызэри-
гъэпэщам я бжыгъэр. Абы дэтхэнэ и 
зы лэжьыгъэри ехьэлIауэ щытащ 
лъэпкъ зэгурыIуэныгъэмрэ зэныб-
жьэгъугъэмрэ. Ар дунейпсо зэпе-
уэхэм я жэрдэмщIакIуэщ, я къызэ-
гъэпэщакIуэщ. Апхуэдэхэщ Урысей 
Фе дерацэмрэ Къэбэрдей-Балъ-
къэрымрэ щэнхабзэмкIэ щIыхь зиIэ 
я лэжьакIуэ, музыкант цIэрыIуэ Мыз 
Борис и фэеплъу зэхиублащ «Бо-на-
ми и дыщэ макъыр», «Дахагъэмрэ 
гуапагъэмрэ дунейр кърагъэлы-
нущ» зыфIища хореографие олим-
пиадэр. Дуней псо зэпеуэ къы-
зэригъэпэщауэ щытащ «Налшык - 
насыпым и налщ, зэныбжьэгъугъэм 
и вагъуэщ» фIэ щыгъэм щIэту. 
«ЩIыху-фIыцIафэ толъкъун» музы-
кэмкIэ дунейпсо чемпионатыр, нэ-
гъуэщIхэри. 

ФокIадэм и 28-м ягъэлъапIэ 
Адыгэ фащэм и махуэр. Бейтыгъуэн 
Iэуес къыхилъхьауэ, а махуэм 
ехьэлIа дауэдапщэхэр Лашынкъей 
къуажэми Iэтауэ гъэ къэс щокIуэкI. 

Адыгэ фащэм и махуэр ягъэлъа-
пIэу «Си Лашынкъей - си унэ, си псэ» 
фIэщыгъэм щIэту зэныбжьэгъу-
гъэм и фестиваль нэгъабэ и фо-
кIадэ мазэм щыIащ. ГуфIэгъуэ 
зэхыхьэр теухуат Тохъутэмыщей 
жылэр къызэрыунэхурэ илъэс 600 
зэрырикъум. А IуэхугъуитIыр адыгэ 
ныпыр лъагэу щыхуарзэ Лашын-
къей бгыщхьэм и деж Iэтауэ ща-
гъэлъэпIащ. Зэхыхьэм кърихьэлIат 
Шэшэным, Ингушым, Къэ рэшей-
Шэрджэсым, Абхъазым, Афганис-
таным, Зимбабвем, Индием, Руан-
дэм, Осетие Ипщэм, Адыгейм, Да-
гъыстэным, Къэ бэрдей-Балъ къэ-
рым, Осетие Ищхъэрэ - Аланием, 
Краснодар, Ставрополь щIына-
лъэхэм, Москва къи кIа къэфакIуэ, 
уэрэджыIакIуэ гуп хэр. 

Хабзэ хъуауэ ягъэлъапIэ адыгэ 
щэнхабзэм ехьэлIа а махуэр ирехъу 
ди лъэпкъэгъухэм я мызакъуэу, 
Урысейм щыпсэу лъэпкъ псори 
зэзышалIэ махуэ лъапIэ. Аращ и 
 хъуэпсапIэр Бейтыгъуэнми. ГъэщIэ-
гъуэнщ Адыгэ фащэм и махуэмрэ 
Бейтыгъуэн Iэуес къыщалъхуа ма-
хуэмрэ зэрызэтехуари. ГъащIэ гъуэ-
гуанэ дахэ къызэпызыча цIыхум  и 
IуэхущIафэ псори зыуб гъуауэ мы 
тхыгъэ кIэщIымкIэ дэ утыку къыт-
хуихьакъым, дызэтепсэ лъы хьар 
абыхэм ящыщ мащIэщ. 

Куэд зылэжьу куэд зыхузэфIэкIа 
Бейтыгъуэным узэхъуапсэ хъун уна-
гъуэ дахи иIэщ. Абы и щхьэгъусэ Ма-
ринэ илъэс куэдкIэ КъБР-м Финан-
схэмкIэ и министерствэм щы лэ-
жьащ, зэгурыIуэу, зэдэIуэжу зэдоп-
сэухэ. Бынищ зэдапIащ, псори 
Iэ натIэ зырыз Iутщ. Iэуесрэ Мари-
нэрэ къуэрылъху-пхъурылъху цIыкIу-
хэр яIэщ, абыхэм я ехъулIэныгъэхэм 
щогуфIыкI, кърат дэрэжэгъуэр 
 гъунэншэщ. Илъэс 70 гъуэгуанэр 
на сыпыфIэу къызэпичын Бей ты-
гъуэ ным щIыхузэфIэкIар цIыху хэм, 
лъэпкъ зэмылIэужьыгъуэхэм я 
зэхуа кум мамырыгъэрэ зэгурыIуэрэ 
дэлъыным телажьэу, и лъэпкъым 
фIы лъагъуныгъэ нэс хуиIэу къы-
зэрытэджар арауэ къыщIэ кIынщ. 
ЦIыхум и гу къабзагъэр зэры-
гъунэншэрщ, дэтхэнэ зыми гуапа-
гъэкIэ хуэупсэну зэрыхьэзырырщ ар 
куэдым фIыуэ къыщIалъагъур. 
Апхуэдэхэм я IуэхущIафэрщ мы ду-
нейр зэтезыIыгъэр…

  НАФIЭДЗ Мухьэмэд.

Дэ уэ узэрытцIыхур щIэныгъэлIущ, жылагъуэ, щэнхабзэ лэжьакIуэущ, 
зэфIэкI зиIэ усакIуэущ, уэрэдусущ. Адыгэ лъэпкъым и пщIэр Кавказ 
Ищхъэрэми,  дуней псоми лъагэу щызыIэтхэм уащыщщ. Уи цIэр жыжьэ 
щыIуащ, уи лэжьыгъэм и фIыгъэкIэ.

Арт комитетыр уи щIэгъэкъуэну лъэпкъ зэпыщIэныгъэхэр гъэбы-
дэным ехьэлIа Iуэхухэр зэфIэзыгъэкIхэм урапашэщ. Къызэгъэпэ-
щакIуэ Iэзэу, зэхэщIыкI зиIэу, зи къэухьыр инущ дэ узэрытцIыхур. Арауи 
къыщIэкIынщ гуп зэчиифIэхэр зэпшэлIэну, уадэлэжьэну щIып-
хузэфIэкIри. 

«Адыгэ псалъэ» газетыр къэдгъэсэбэпу, ныбжьэгъуфIым дыхуейщ 
дынохъуэхъуну, ныбжь дахэ узэрырикъумкIэ. Сыт щыгъуи укъэзыу-
хъуреихь ныбжьэгъухэмрэ фIыуэ укъэзылъагъу цIыхухэмрэ уащы-
мыщIэну, ехъулIэныгъэщIэ, насыпрэ узыншагъэрэ уиIэну Тхьэм жиIэ!

Нэхъыжьхэм я хасэу КъШР-м щыIэм 
къыбгъэдэкIыу Банэ Артуррэ Даур Борисрэ.

Ди хэкум щылажьэ ку-
рыт школхэм я еджакIуэхэр 
зы хэтыну урысейпсо 
олим пиадэхэр мы махуэ-
хэм яублащ. БлэкIа илъэс-
хэм еп лъыт мэ, 2021-2022 
гъэ еджэ гъуэм екIуэкIыну 
зэпе уэ хэм щIэ куэд къы-
хыхьащ. Апхуэдэ Iуэху зе-
хьэ кIэ щIэ хэм лъабжьэ 
яхуэ хъуащ «Си риус» къэ-
ралпсо егъэ джэ ныгъэ 
цент рым и уна фэщIхэм 
иджыблагъэ къыхалъхьа 
жэрдэмыр.

«СИРИУС»-м и унафэщI 
Шмелёвэ Еленэ зэрыжи-
IамкIэ, 2021-2022 гъэ еджэ-
гъуэм къриубыдэу екIуэкIы-
ну школ олимпиадэхэм 
еджа кIуэ куэд къызэщIау-
бы дэнущ. Зэхуэдэ Iэмалхэр 
яIэу зэпеуэхэм хэтынущ УФ-
м хыхьэ дэтхэнэ щIыналъэ-
ми щыпсэу ныбжьыщIэхэр. 

- Урысей Федерацэм хы-
хьэ щIыналъэ 62-м зыщед-
гъэубгъуакIэщ иджырей 
олим пиадэхэр зэрекIуэкIы-
ну Iуэху зехьэкIэщIэ мар-
дэхэм. Абы щIэуэ хэдгъэхьа 
Iуэхугъуэхэм ящыщщ, къэб-
гъэлъагъуэмэ, «Сириус-
курс хэр» 4-11-нэ классхэм 
щеджэхэм папщIэ фокIа-
дэм и 28-м къыщыщIэдзауэ 
жэпуэгъуэм и 29 пщIондэ 
Интернет онлайн-платфор-
мэм зэрыщекIуэкIынур. 
Шко  лым щадж предмет 
зэмылIэужьыгъуэ куэдым 
тещIыхьа олимпиадэхэм 
хэтыфынущ икIи абыхэм 
къыщыгъэлъэгъуа лэжьы-
гъэхэр ягъэзэщIэфынущ 
къэ ралым щыпсэу шко-
лакIуэ мелуани 5-м щIи-
гъум, - жиIащ Шмелёвэм, 
онлайн жыпхъэм иту екIуэ-
кIыну олимпиадэхэр къы-
щызэ Iуихым. – А къэралпсо 
зэ  пе уэхэм щытекIуэ ныб-
жьыщIэхэри абыхэм я егъэ-
джакIуэхэри зэрыдгъэпэжэ-
нум дяпэкIи делIэлIэнущ. 

Школым зэрыщрагъаджэ 
программэм хэмыхьэ щIэ-
ныгъэщIэхэм ирашэлIэнущ 
зэпеуэхэм хэтыну зи мурад 
ныбжьыщIэхэр. Дэтхэнэ зы 
сабийми Iэмал иIэнущ езыр 
дэзыхьэх унэтIыныгъэ гуэ-
рым нэхъ шэщIауэ елэжьы-
ну, абыкIэ иIэ зэфIэкIхэм 
хигъэхъуэну, абы епха пред-
метхэр нэхъ куууэ иджынми 
хуэгъэуша хъунущ. Шме-
левэм къызэрыхигъэщам-
кIэ, мы гъэм къэралым 
зыщ рагъэубгъунущ Москва 
егъэджэныгъэмкIэ и депар-
таментым и IэщIагъэлIхэм 
илъэс ипэкIэ къыхалъхьауэ 
щыта лэжьэкIэщIэм. Абы и 

купщIэ нэхъыщхьэр Уры-
сейпсо олимпиадэм и щIы-
пIэ Iыхьэм мыхьэнэ ин дыдэ 
зэрыратырщ, сыту жыпIэмэ 
а япэ зэхыхьэращ школа-
кIуэ нэхъыбэ дыдэ зыхэтыр. 
ЕджапIэхэм къыщызэ ра-
гъэ пэщ а япэ теуэгъуэм са-
бийхэм нэхъ набдзэгуб-
дзаплъэу уадэлажьэмэ, дэ-
зыхьэх унэтIыныгъэр наIуэ 
къэзыщIхэм я бжыгъэр нэ-
хъыбэ мэхъу. Абы мы хьэ-
нэшхуэ иIэщ ныбжьыщIэм 
игъуэтыну зыужьыныгъэм-
кIэ. Къалэн нэхъыщхьэр – 
къэралым и дэтхэнэ сабий-
ми апхуэдэ Iэмал етынырщ. 

Олимпиадэм и Iыхьэхэр 
зэфIэкIыу абыхэм къари-
кIуа хэм хэплъэжа нэужь, 
дэтхэнэми къыкIэлъыкIуэ-
нущ абы хэта лэжьыгъэхэр 
зэхэ зыгъэувауэ щытахэм 
траха видео, лэжьыгъэхэр 
зэрыгъэзэщIэн хуеямрэ 
абы хэм школакIуэхэм ха-
щIыхь хабзэ щыуагъэхэмрэ 
ятеу хуауэ. Абыхэм яте-
щIыхьа чэнджэщхэр яIэры-
хьэнущ зэпеуэхэм хэта дэт-
хэнэми, еджэ ным нэхъыбэу 
гу зы щылъитэн хуей Iуэху-
гъуэхэр иту. Апхуэдэу са-
бийхэр ирагъэблэгъэнущ 
онлайн щы тыкIэм иту 
къызэрагъэпэ щыну егъэ-
джэ н ыгъэ  курс зэ мылIэу-
жьыгъуэхэм, щхьэ ж дэзы-
хьэх предмет е щIэныгъэ 
унэтIыныгъэ елъы тауэ.

Къэбэрдей-Балъкъэрым 
и школакIуэхэри, дапщэщи 
хуэдэу, жыджэру хэтынущ 
урысейпсо олимпиадэхэм. 
«Антарес» егъэджэныгъэ 
цент рым и унафэщIым и 
къа лэнхэр зыгъэзащIэ 
Джа ппуевэ Тамарэ зэры-
жиIамкIэ, ар зи пашэ Iуэху-
щIапIэм и IэщIагъэлIхэр 
хэтщ ныбжьыщIэхэм я къэ-
ралпсо зэпеуэм и къызэгъэ-
пэщакIуэ гупым, я гъэсэн-
хэм ящыщ нэхъыбэ Iуэхум 

зэ рыхашэнми хущIэкъунущ. 
- Урысейпсо олимпиадэм 

и щIыналъэ Iыхьэр мы гъэм 
япэу екIуэкIынущ предмети 
6-кIэ. Ахэр нэхъыбэу епхащ 
къэрал зыужьыныгъэм и 
дежкIэ нэхъыщхьэу къа-
лъытэ щIэныгъэ-техноло-
гие унэтIыныгъэхэм. «Си-
риус»-м онлайн щытыкIэм 
тету къызэригъэпэщ зэпе-
уэхэм жыджэру хэтынущ ди 
республикэм и курыт школ-
хэм щеджэ сабий куэд. Ди 
гуапэ зэрыхъущи, школ 
олимпиадэхэм я пщIэр 
жылагъуэм нэхъри къы-
щызыIэт зэхъуэкIыныгъэщ 
иджырей зэпеуэхэм къы-
халъ хьар, - жиIащ Джаппу-
евэм. - Школ зэпеуэхэм, 
олим пиадэхэм я фIыгъэкIэ 
ныбжьыщIэхэр я къару йоп-
лъыж, ябгъэдэлъ зэфIэкI-
хэр здынэсыр къапщытэ. 
Апхуэдэ зэпеуэхэм зра-
гъэужь сабийхэм я зэчийм. 
А зэхьэзэхуэхэм школакIуэ 
нэхъыбэ хыхьэхукIэ, нэ-
хъыбэми Iэмал яIэнущ яб-
гъэдэлъ щIэныгъэм и гъу-
напкъэхэр къапщытэну, 
абы хэм хэгъэхъуэным адэ-
кIи хущIэкъуну. 

КъинэмыщIауэ, ди щIына-
лъэм щылажьэ курыт школ-
хэм екIуалIэ ныбжьы щIэхэм 
я зэфIэкIхэр щагъэлъагъуэ 
«Сириус»-м нэхъапэIуэкIэ 
къыхилъхьауэ щыта проект-
хэми. Апхуэ дэхэщ «Сириус. 
Гъэмахуэ. Уи проект къы-
щIэдзэ», «Иджырей лъэ-
хъэнэм и дерсхэр», «Зэпеуэ 
иным укъы хузоджэ» проект-
хэр. Ап хуэ дэу ди щIыналъэм 
и школа кIуэхэр щIэх-щIэ хыу-
рэ ира гъэблагъэ а центрым 
къы щызэрагъэпэщ егъэ-
джэныгъэ курсхэм. Абыхэм 
шко лакIуэхэм я щIэныгъэм 
щыхагъахъуэ, ябгъэдэлъ зэ-
фIэкIхэм адэкIи зыщра-
гъэужь. 

ЖЫЛАСЭ Маритэ.

Хъуэхъу

ПщIэ  зыхуэтщI  Бейтыгъуэн  Iэуес!

Къэбэрдей-Балъкъэр Республикэм хэ-
щIыныгъэшхуэ игъуэтащ. 2021 гъэм жэпуэ-
гъуэм и 6-м и ныбжьыр илъэси 101-м иту 
дунейм ехыжащ Социалист Лэжьыгъэм и 
ЛIыхъужь, къэрал лэжьакIуэ цIэрыIуэ, щIэ-
ныгъэлI ахъырзэман, Хэку зауэшхуэм и ве-
теран Евтушенкэ Николай Никитэ и къуэр.

Ар 1921 гъэм накъыгъэм и 11-м Осетие 
Ищхъэрэ АССР-м хыхьэ Архонская стани-
цэм къыщалъхуащ, курыт еджапIэр абы 
къыщиухащ. 

1940 гъэм щегъэжьауэ Дзэ Плъыжьым 
къулыкъу щищIащ. Хэку зауэшхуэм щыIэу 
Ленинград ихъумащ, Курс кэ дугам и Про-
хоровкэ районым ще кIуэ кIа зауэм, Днепр 
гъэбыдэным, Висло-Одерск, Берлин 
зэхэуэхэм, Прагэ хуит къэ щIыжыным хэ-
тащ. 

Фронтым къикIыжа нэужь, 1947 - 1952 
гъэхэм Осетие-Ищхъэрэ мэкъумэш инс-
титутым щIэныгъэ щызэригъэгъуэтри, 
Къэ бэрдей-Балъкъэр АССР-м Бжьэхуц 
къы щыщIагъэкI IуэхущIапIэм и Май щIы-
налъэ къудамэм и агроном нэхъыщхьэу, 
итIанэ Май МТС-м и агроном нэхъыщхьэу 
лэжьащ. 

1955 гъэм щегъэжьауэ 1974 гъэ пщIондэ 
Евтушенкэ Николай Май щIыналъэм щыIэ 
«Красная нива» колхозым и унафэщIу щы-
тащ. Iэтащхьэ щIалэм и нэIэ щIэт колхозыр 
республикэм щынэхъыфIхэм ящыщ зы 
ищIат. Абыи республикэм и нэгъуэщI Iэна-
тIэхэми гъавэхэкIхэм псы зэрыщIагъэ-
лъадэ комплекс гъуэзэджэ къахуигупсыс-
ри, лажьэу зэтриухуат. Евтушенкэм и фIы-
гъэкIэ республикэм и мэкъумэшхэкIымрэ 
къыщ ра хьэлIэж пхъэщхьэмыщхьэмрэ 
зэуэ нэ хъыбэ хъуат. Ар зи унафэщI кол-
хозым ВДНХ-м и дыщэ медалу тIурэ зы 
дыжьын медалрэ къыхуагъэфэщауэ щы-
тащ. 

1974 гъэм Евтушенкэ Н. Н. Къэбэрдей-
Балъкъэр АССР-м и Министрхэм я Сове-
тым и УнафэщIым и япэ къуэдзэ ящIащ. А 
къулыкъу лъагэм пэрытыху ди хэгъэгум и 
мэкъумэш IэнатIэм хэлъхьэныгъэ ин хуи-
щIащ, республикэм ит къуажэхэм я псэу-
кIэр иригъэфIэкIуащ. 

Николай Никитэ и къуэр щIэныгъэ лэжьы-
гъэми жыджэру пэрытт. 1964 гъэм абы и 
диссертацэр пхигъэкIри, мэкъумэш щIэны-
гъэхэм я кандидат, 1972 гъэм мэкъумэш 
щIэ ныгъэхэм я доктор хъуащ. 1987 гъэм 
Налшык къалэ къыщызэIуахагъащIэ, Нар-
тыхумкIэ урысейпсо щIэныгъэ-къэхутакIуэ 
институтым и унафэщIу ягъэуващ. А инс-
титутым хэту абы къызэIуихащ щIэныгъэ 
лабораторэхэр, цеххэр, заводхэр иухуащ. 
Нар тыху лIэужьыгъуэщIэхэр къигупсысащ, 

Евтушенкэ Николай Никитэ и къуэр

щIэныгъэ лэжьыгъэу 100-м щIигъу къы т-
ры ригъэдзащ. 

Евтушенкэ Николай Къэбэрдей-Балъ-
къэр  АССР-м и Совет Нэхъыщхьэм и депу-
тату хэнейрэ хахащ. 

Къэрал дамыгъэ куэд къыпэкIуащ нэ-
хъыжьыфIым и гуащIэм. Зауэм зэрыхэтам 
папщIэ абы къыхуагъэфэщащ Хэку зауэш-
хуэм и орденым и II нагъыщэр, ЩIы хьым и 
орденым и III нагъыщэр, «Хахуа гъэм па-
пщIэ», «Зауэ щIыхьым», «Ленинград зэ-
рахъу мам папщIэ», «Прагэ хуит къы зэ ра-
щIыжам папщIэ», «Германием зэ  ры-
текIуам папщIэ» медалхэр, нэгъуэщI хэ ри. 
И гуащIэдэкI лэжьыгъэм папщIэ къ ы-
хуагъэфэщащ «Социалист Лэжьыгъэм и 
ЛIы хъужь» цIэ лъапIэр, ГуащIэдэкIым и 
Бэракъ Плъыжьым, Жэпуэгъуэ Револю-
цэм я орденхэр. Абы зэрихьэрт «РСФСР-м 
щIыхь зиIэ и агроном» цIэ лъапIэри.

Евтушенкэ Н. Н. и гъащIэ гъуэгуанэр, Хэ-
кум хуиIа лъагъуныгъэр, абы зэры хуэ лэ-
жьар къыдэкIуэтей щIэблэм я щапхъэ нэсу 
щытынущ. 

Сытым дежи дигу илъынущ лэжьа кIуэ-
шхуэм, къызэгъэпэщакIуэ жыджэрым, 
уна фэщI гумызагъэм, цIыху нэсым и фэ-
еплъ нэхур. 

КIуэкIуэ К. В., Егоровэ Т. Б., Мусуков А. ТI., Мэкъуауэ Т. Э., Къуэдзо-
къуэ М. М., Амщокъуэ Ф. Къ., Ахъуэхъу Т. Б., Ащхъуэт А. М., Берд Хь. А., 
Геляхов А. С., Говоров С. А., Жанатаев С. А., Жыджэт А. А., Залиханов 
М. Ч., Зумакулов Б. М., Канунников А. Д., Къардэн М. Н., Къармокъуэ 
Хь. М., Клевцов М. М., Къуныжь М. А., Маслов Н. А., Нэхущ З. А.,  Пэнагуэ 
М. А., Саенкэ Т. В., Сыжажэ Хь.  Л., Сэхъурокъуэ Хь. Хь., Уянаевэ А. М., 
Федченкэ Л. М., Хьэщхъуэжь А. Б., Хъубий М. Б., Шыхъуэбахъуэ М. Хь. 

Налшык дэт Лъэпкъ му-
зейм апхуэдэ фIэщыгъэ 
иIэу къыщызэIуахащ пасэ 
зэманым къалащхьэм и 
 теплъэу щытам и щыхьэт 
сурэтхэм я гъэлъэгъуэны-
гъэ гъэщIэгъуэн. И сурэт 
гъэтIылъыгъэхэр и гуапэу 
музейм  къритащ Ставро-
поль щIыналъэм и Су рэ-
тыщIхэм я зэгухьэныгъэм 
хэт Куз нецовэ Наталье.

СВЕТЛАНЭ къыщалъ -
хуащ икIи къыщыхъуащ 
Налшык, Краснодар и худо-
жественнэ училищэр къиу-
хащ. Илъэс 20-кIэ Лъэпкъ 
музейм щылэжьащ гъэлъэ-
гъуэныгъэхэр къызэзыгъэ-
пэщ сурэтыщIу. 

Утыку кърахьа лэжьыгъэ-
хэм яхэтщ уни 8-м я макет-
хэр. СурэтыщIым зэрыжи-
IэмкIэ, абыхэм ухуэныгъэ -
хэр зэрыщыт дыдэм хуэдэу 
къищу аракъым, атIэ а теп-
лъэхэм кърат гупсысэхэр, 
къапкърыкI къарур яхэ-
гъэпщ кIуащ. Музейм и пэ-
шым щыплъагъу сурэтхэм 
къищ ухуэныгъэхэм я нэ-
хъыбэм я проектхэр зы-
щIыгъар КъБКъУ-м и ин-
женер-техникэ факультетыр 
къэзыуха Битокъу Владис-
лавщ. Зэман зэхуэмыдэхэм 
абы и къалэмыпэм къы пы-
кIащ унэхэм, IуэхущIапIэхэм, 
нэгъуэщIхэми я проектхэр. 
ВДНХ-м и союзпсо гъэлъэ-

СААКАШВИЛИ Михаил (ауаныщIу Мишко фIащащ) 
ныбжьышхуэ имыIэми, куэд зыгъэунэхуа цIыхущ. ПIа-
лъэ кIэщIым ар хунэсащ «розэхэм» драхьейуэ (2006 
гъэм Куржым щекIуэкIа революцэм арат фIащар) пре-
зидент хъуну. Къулыкъур хузехьакъым, псори зэ-
хигъэзэры хьащ. Хэбгъэзыхьмэ, къэралыр «хигъэп-
кIащ»: и жыIэм щIэкIа Осетие Ипщэм 2008 гъэм шы-
щхьэуIум теуэри щымы гъупщэжын удын къылъысащ: 
Урысейм Iэгъуэ благъэм щиIэ къарухэм куржыхэм я дзэр 
ипIэ  ирагъэтIысхьэжащ псынщIэ дыдэу. Мишко и 
 щхьэп сыншагъэм къыхэкIыу ди гъунэгъу къэралым 
фIэкIуэ дыпащ Осетие Ипщэмрэ Абхъазымрэ - и щIы-
налъэм и Iыхьэ тхуанэр.

ИужькIэ езым Куржыр ибгынэн хуей хъуащ емыкIу 
пылъу - сэтей къэхъуат абы щIэпхъаджагъэ куэдыкIей 
зэхищIыхьауэ, Хэкум епцIыжауэ, ахъшэ зэхидыгъуауэ, 
н.къ. Куржым и гражданствэр  щхьэщахащ, дуней псом 
къыщалъыхъуэну ягъэуващ. Псори зэхэту езым къы-
хуэгъэза уголовнэ Iуэху 13 къаIэтат.

ЩтапIэ ихьэжа президентыр и щхьэр здихьынум 
егупсысакъым - абы къыпэплъэрт куэд щIауэ «и ныб-
жьэгъужь» украин унафэщIхэр. «Зэмы щхьитI зэри-
хьэлIэркъым», - жаIэ. ЯпэщIыкIэ яхэ зэгъаи хуэдэт, ауэ 
зигъэпIийуэ, зыгуэрхэр дигуэну щыхуежьэм, щIыпIэ 
пхыдзам - Одессэ къалэм - ягъэкIуащ Iэтащхьэу. Дэ 
зэхэтхакъым абы а къалэм щригъэкIуэкIа лэжьыгъэм 
теухуауэ куэд. Зэ и цIэр жамыIыжыххэ хъурт, зэми къы-
къуэужырт. Ауэ сыт щыгъуи и гуращэр зыт: пщIэгъуалэм 
тесу, накъырапщэхэр къыбгъурыту Куржым игъэзэ жы-
нырт. Зыщыгугъыни иIэт: абы къринат партым щыщ и 
IупэфIэгъухэр, къулыкъухэр зыхуигуэша и пыхъуэ-
пышэхэр. Уеблэмэ и партыр хэхыныгъэхэм хэт мыхъуну 
ягъэува пэтми, щыгугъырт иджырей властхэм хуэ-
мыарэзы цIыхухэм ираджэжыным. Зи хьэлкIэ псынщIэ 
цIыхур ар къыщыхъунум пэп лъэурэ езэшагъэнущ. 
 Арати, мурад ищIащ щэхуу а къэралым кIуэжыну. Абы 
гъунапкъэр зэрызэпиупщIа щIыкIэр зэкIэ къагъэнэ-
Iуакъым, ауэ и лъэр Батуми нихусащ. А къалэм 
зэрыщыIэр хабзэ хъумэхэм къезыгъэщIари езыращ. И 
Хэкуу щытам (зыщывмыгъэгъупщэ Мишко Куржым и 
граж данствэ зэримыIэжыр) зэрынэсыжу, жиIащ екIуэ-
кIыну хэхыныгъэхэм хэтыну. Сыт щхьэкIэ? Абы 
 кърикIуахэр ямыдэу цIыхухэр етIуанэ махуэм къэувын 
папщIэ. Саакашвили къилъытэрт цIыху минищэ хуэ диз 
Руставели и проспектым тришэмэ, унафэщIхэр текIыну. 
ИтIанэ, щытыкIэр зэтес ящIыжын папщIэ езыр ира-
гъэтIысхьэнут президентым и шэнтжьейм. АтIэ, апхуэдэу 
щыщыткIэ, гъунэгъуу щыIэмэ нэхъыфIкъэ щIыпIэ 
жыжьэ  къыщамылъыхъуэжу. АрщхьэкIэ «розэхэм я 
 ре волюцэхэр» къамыгъэзэжыну зэрыблэкIар къыгу-
рыIуакъым. Саакашвили Михаил тыншу яубыдащ икIи 
яшащ тутнакъэщ нэхъ ткIий дыдэм - Руставели къалэм    
и лъэхъуэщым. Властхэм быдэу жаIэ ар абы щIэх 
 къимыкIыну. Хуэбгъэфащэ зэ рыхъунумкIэ, и мурадхэр 
зригъэхъулIэн папщIэ цIыху гъащIэм емыгупсысу сыт -
ри зыщIэфыну хьэзыр политикыр езым и унапIэ дыдэм 
екIуэлIэжа хуэдэщ.

«Махуэкум» и къыдэкIыгъуэр 
зыгъэхьэзырар  ШАЛ  Мухьэмэдщ.

Я  жыпхэм  кърах  хуэдэ…
ДЭ дыщыгъуазэщ пIалъэ кIыхь хъуауэ 

къэралым и финанс IэнатIэр либерал 
гупсысэкIэ зиIэ цIыхухэм зэраIэщIэлъым. 
Ахэр сыт щыгъуи хущIокъу дэ, нэхъыжьхэр, 
дызыщIапIыкIа социализмэм и нэщэнэ 
сыт хуэдэри ягъэкIуэдыжыну. Ауэ абыхэм я 
пIэм ирагъэувэр сыт? 

Ахэр хьэзырщ ахъшэ къыдагъэхуэн 
 папщIэ сыт хуэдэ Iэмалри къагъэсэбэпы-
ну. «Пенсионерхэм дадэIэпыкъуну тIэкIу 
кIасэIуэ хъуащ», - жиIащ иджы дыдэ Уры-
сейм и Банк нэхъыщхьэм и унафэщIым и 
япэ къуэдзэ Швецов Сергей. Абы къелъытэ 
къэралым фIэкIа нэгъуэщIым щымыгугъ 
пенсионерхэр социализмэм и щIэину. 
 КъулыкъущIэм трегъэчэныхь езы цIыху -
хэр щIалэхукIэ жьы зэрыхъунум егупсысы-
ну - нэгъуэщIу жыпIэмэ, я пенсэ хуагъэу-
вынум папщIэ я лэжьапщIэм хэкI ахъшэ 
зэхуахьэсыну. Мис ар капитализмэщ. Ауэ 
сыт апхуэдэ гупсысэкIэхэм дызыхуашэ-
нур?

Банк нэхъыщхьэм и Iэтащхьэ Набиул-
линэ Эльвирэ епIэщIэкIащ езым и къуэ-
дзэм и псалъэхэм пэIэщIэ зищIыну икIи 
ахэр «хуабжьу къемызэгъыу» къилъытащ. 
АрщхьэкIэ Iуэхур здэщыIэр езы псалъэхэр-
къым, атIэ абыхэм къарыкIырщ - пенсэ 
тыныр апхуэдизкIэ хьэлъэщи, ар бюдже-

тым и закъуэкIэ зэфIэкIынукъым, аращи, 
щIалэхукIэ я улахуэхэм хагъэкIыурэ жьы 
хъуа иужь къратыжынухэр зэхуахьэсынущ. 
Уеблэмэ, Лъэпкъ зэIузэпэщыныгъэмкIэ 
фонд щымыIэмэ, абы къэралым и мылъку 
хамылъхьэ хуэдэщ. Аращи, либералхэм 
къыхураджэ пенсэ IэнатIэм «социализмэм 
и кIэкъинэхэм» кIэ щратыну. Дауи, а ахъ -
шэ ягъэтIылъхэр зыхъумэнури уней пенсэ 
фондхэр зыIэщIэлъхэрщ. Иужьрейхэм 
ахэр банкхэм, мылъкур зезыгъакIуэ нэ-
гъуэщIхэм ират хъунущ, кърагъэгъэсэбэ-
пыну. Апхуэдэ щIыкIэкIэ иджырей пенсио-
нерхэркъым икIи я зэманыр къэсмэ пен-
сэм кIуэнухэркъым зэхуахьэс мылъкур 
зэзыгъэзэхуэнур. ЦIыхухэр зэтрагъэуIэ-
фIэнущ илъэсипщI зыбжанэ дэкIмэ, ахъ-
шэфI яIэрыхьэну къагъэгугъэурэ. Ауэ а 
псори таурыхъщ. Жьы хъуахэм зыкъы-
щIагъэкъуэнукъым мылъкушхуэ зыбгъэ-
дэлъхэм. Абыхэм зыщыгугъыну яIэр зыщ - 
къэралырщ.

А псом и щIыIужкIэ щIэупщIапхъэщ: сыт 
ящIэнур ягъэтIылъын зимыIэхэм, зи улахуэ 
цIыкIухэр къаймэщIэкIыу, яхуримыкъуу 
псэухэм? Швецов Сергей апхуэдэхэм я 
 гугъу ищIыркъым, ауэ жэуап ярит хуэдэщ: 
ахэр щIэгъэкъуэныншэу дунейм къыте-
нэнущ.

«ЩыIащ  апхуэдэ  зэман»

гъуэныгъэхэм Къэбэрдей-
Балъкъэрым къыбгъэдэ-
кIыу хэтащ ар, транспорт уп-
равленэм и дизайнер бю-
ром и унафэщIу щытащ. 
Владислав и Iэдакъэ щIэкI-
хэм набдзэгубдзаплъэу 
еплъ дэтхэнэми и гум къы-
щыушынущ гукъэкIыж IэфI-
хэр, унэхэр зымылъэгъуахэ-
ми ахэр ягу зэрыдыхьэнум 
шэч хэлъкъым. 

«ЩыIащ апхуэдэ зэман» 
гъэлъэгъуэныгъэм ап хуэ дэ-
уи къыщыхьащ Урысеймрэ 
КъБР-мрэ я СурэтыщIхэм я 
зэгухьэныгъэм, Урысей Ип-
щэм и пленэристхэм я «Ко-
лесо» зэгухьэныгъэм хэт, 
Сочэ къалэ илъэс къэс ще-
кIуэкI дунейпсо пленэ рым и 

Кавказ Ищхъэрэм и хэгъэгухэм я тха -
кIуэ ныбжьыщIэхэр жыджэру Владикав-
каз щекIуэкIа тха кIуэ хэм я уры сейпсо 
школым хэтащ. Ар къызэригъэпэщащ 
 Социально-экономикэ, акъылыфIагъэ 
 программэхэмкIэ (СЭИП) фондым, Пе-
чатымрэ цIыхубэ коммуникацэхэмкIэ 
 федеральнэ агентствэмрэ  «Юность» жур-
налымрэ и дэIэпыкъуэ гъуу. Къэбэрдей- 
Балъкъэрым и лIыкIуэу а зэхыхьэм тха-
кIуитху хэтащ. 

АПХУЭДЭ зэIущIэхэр илъэс зыбжанэ 
 хъуауэ Урысей псом щрагъэкIуэкI икIи 
абыхэм мыхьэнэшхуэ яIэу къалъытэ, сыту 
жыпIэмэ щIалэгъуалэ зэхуэсхэм я нэ-
хъыбэм литературэр IэщIыб щащI, проект 
лэжьыгъэхэм нэхъ трагъащIэурэ. Уса кIуэ-
хэмрэ тхакIуэхэмрэ я школым Iэмал щаIэщ 
тхакIуэ Iэзэхэм я тхыгъэхэм, литературэ 
журналхэм зыщыхагъэгъуэзэну. ЗэIущIэм 
хэтхэм гу лъатэ тхакIуэхэм я Iуэху бгъэ-
дыхьэкIэхэмрэ я дуней лъагъукIэмрэ зэ-
хъуэкIыныгъэхэр зэрыхалъхьэм. Нэгъабэ, 
эпидемием къыхэкIыу, зэхуэмызэфами, зэ-
пэIэщIэу зэхыхьэр къызэрагъэпэщащ. Мы 
гъэм тхакIуэхэм зэIущIэну Iэмал яIащ. 

Хабзэ зэрыхъуауэ, зэхыхьэм хэтхэм зау-
гуэшри, семинаритIым я зэфIэкI щоплъыж, 
тхакIуэхэмрэ усакIуэхэмрэ къыхузэрагъэ-
пэщхэм тхыгъэхэр щызэпкърах, я еп лъы-
кIэхэмкIэ щызохъуажэ. ТхакIуэхэм я семи-
нарыр мы гъэм иригъэкIуэкIащ «Юность» 
журналым и редколлегием хэт тхакIуэ 
Абузяров Ильдар. УсакIуэхэр зэхыхьэм щеп-
с элъащ тхакIуэ, усакIуэ, режиссёр икIи 
 сценарист Гончуков Арсений. Ар и чэн -
джэщ щхьэпэхэмкIэ кърихьэлIахэм ядэгуэ-
шащ. КъищынэмыщIауэ, программэм хэ-
тащ твор ческэ зэIущIэхэр, Кавказ Ищ-
хъэрэм и иджырей литературэм и зыу жьы-
ныгъэм теухуахэр. 

Къэбэрдей-Балъкъэрым и лIыкIуэу Вла-
дикавказ кIуащ усакIуэхэу Щомахуэ Да - 
рье, Милосердовэ Еленэ, Мазуренкэ Ма-
ринэ, Асадулаевэ Каринэ сымэ. Апхуэдэу 
Налшык икIащ Къэбэрдей-Балъкъэр, Осе-
тие Ищхъэрэ - Алание республикитIым я 
цIэкIэ зэхыхьэм хэта усакIуэ Ра монов Алан. 
Зи цIэ къитIуа дэтхэнэми нэ хъапэм Социа-
льно-экономикэ, акъылы фIагъэ програм-
мэхэмкIэ фондым пыщIэныгъэ хуиIащ.

ЗэIущIэм хэтахэм къыхагъэщащ а зэ-
хыхьэхэм иджырей литературэм и Iуэху зэ-
Iумыбзхэмрэ ахэр зэрагъэзэкIуэжынымрэ 
тепсэлъыхьынымкIэ IэмалыфIу зэры щы-
тыр, литературэм ехьэлIа апхуэдэ зэхыхьэ 
купщIафIэ нэгъуэщIхэм къызэрызэрамы-
гъэпэщыр. Школым ирагъэблэгъа тхакIуэ-
хэмрэ усакIуэхэмрэ зэрыцIыхуащ, ныб-
жьэгъу зэрыгъэхъуащ икIи дяпэкIи зэры-
щIэну, зэпсэлъэну, гъунэгъу республикэхэм 
щекIуэкI зэIущIэхэм дяпэкIи зэдыхэтыну зэ-
гурыIуащ. 

- Си щхьэкIэ срогуфIэ литературэм щIэ у-
пщIэ зэриIэм, ди къэралым абы зэрызы-
щиужьым, - къыхигъэщащ Гончуков Ар-
сений. - ЗэфIэкI зиIэ тхакIуэхэмрэ уса кIуэ-
хэмрэ зэрызэрылъагъур, зэрызэпсалъэр 
уасэншэщ. Нобэр къыздэсым дуней псом и 
литературэ еджапIэ нэхъыщхьэхэм я Iуэху 
бгъэдыхьэкIэхэм ящыщщ зэхуэзэурэ зэп-
сэлъэныр. 

ТхакIуэ нэхъыжьхэм ныбжьыщIэхэр къы-
хураджащ художественнэ тхылъ нэхъыбэ 
еджэну. Зэхыхьэ нэужьым мастер-клас с-
хэм я унафэщIхэм къагъэлъэгъуащ Уры-
сейм, хамэ къэралхэм я тхакIуэ ныб-
жьыщIэхэм я XXI зэхуэсым ягъэкIуэнухэр. 
ТхакIуэхэм я цIэкIэ абы хэтынущ Шэшэ -
ным щыщ Са лаханов Iэдэм, усакIуэхэм я 
лIы кIуэр нэ гъаби а зэхыхьэм щыIа Щома-
хуэ Дарьещ. 

ТЕКIУЖЬ Заретэ.

ТхакIуэ ныбжьыщIэхэр зэIуощIэ

къэпщытакIуэ гупым я 
унафэщI Дзэгъэл Iэуес и 
лэжьыгъэхэри. 

Гъэлъэгъуэныгъэм хэтщ 
Налшык къалэм и тхыдэр 
къэзыгъэлъагъуэ унэхэр, 
уэрамхэр, фэеплъхэр, нэ-
гъуэщIхэри. Апхуэдэуи му-
зейм и гъэтIылъыгъэхэм 
 къахохъуэ: ар егъэджакIуэ 
Доценкэ Л. Ф. и гъащIэмрэ и 
гуащIэмрэ къэзыгъэлъа-
гъуэ дэфтэрхэрщ. 

Выставкэр зэзыгъэлъа-
гъуну хуейхэм апхуэдэ Iэмал 
яIэнущ щэкIуэгъуэм и 2 
 хъуху. 

ИСТЭПАН  Залинэ. 

Сурэтхэр
КЪАРЕЙ Элинэ  трихащ.

КИЕВ есэжауэ щытын хуейщ иужь зэ-
маным зы щIыпIи зэрыщемыхъулIэм. Абы и 
дипломатием жагъын ещI, «Урысей бза-
джэм» пэщIэт Украинэм псоми зыкъыщIа-
гъэкъуэну хъийм икIауэ къызэрыхуриджэ -
ри пхыкIынукъым.

Апхуэдэуи хъуащ иджы дыдэ. Венгрием 
«Газпром»-м кърищIылIащ илъэс 15-м те-
щIыхьа зэгурыIуэныгъэ. Абы ипкъ иткIэ 
2035 гъэр къэсыхукIэ уасэ пыухыкIамкIэ ди 
«гъэсыныпхъэ щIыхур» ищэхунущ. «АтIэ, 
сыткIэ къыпыт мыбы Украинэр?» - щIэупщIэн 
щыIэщ, ауэ ар зэкIэ иремыпIащIэ. Зэуэ 
жытIэнщи, куэдкIэ. Япэрауэ, Будапешт ди 
къэралым газ къыщищэхужынукъым Киев 
и цIэкIэ - абы лъыс Iыхьэр зыщхьэщех. 
НаIуэу зэрыщытщи, иджыри къэс Украинэм 
урысей газыр щищэхур езы Урысейм и деж 
хуэ дэтэкъым, атIэ Европэрт, пыухыкIауэ 
жы п Iэмэ, Венгриерт. ЕтIуанэрауэ, Венгри-
ем ди газыр зэрыIэрыхьэнур Украинэм и 
бжьамийхэркъым, атIэ Тыркумрэ Боснием-
кIэ пхыкIхэмкIэщ. Мыбдеж и Iэхэр пыупщIа 
щохъу: дыгъуэжыфынукъым, бжыгъэхэр 
 зэхигъэзэрыхьыфынукъым, транзитымкIэ 
ахъшэр фIэкIуэдынущ. Иджы дыдэ яутIып-
ща тырку унэтIыныгъэмкIэ (ар етI уанэщ) газ 
кубометр мелардищ хуаутIып щынущ, ад-
рей зы мелардыр АвстриемкIэ икIынущ. 
Зэрытлъагъущи, ди гъунэгъу къэ ралым и 
дежкIэ ар удынышхуэщ. Киев сабэр дреп-
хъей. Ар хуэтхьэусыхащ Еврокомиссэм, 
 ОБСЕ-м. АрщхьэкIэ сыт къыхуа щIэфынур?

Фигу къэдгъэкIыжынщи, иужь зэманым 
къэралитIыр арыншами хуабжьу зэщы -
Iеящ. Украинэм, урысхэми яхуэдэу, мэжэр-
хэми (апхуэдэущ ижь лъандэрэ адыгэхэр 
венгрхэм зэреджэр) я бзэр къыщалъытэр-
къым, лIэщIыгъуэ куэд хъуауэ абы мыма-
щIэу щыпсэу пэтми. Ар урикъункъэ щхьэу-
сыгъуэу?

Будапешт щраджащ Киев и лIыкIуэр. Абы 
жраIащ Венгриер зэрыкъэрал щхьэхуитыр 
икIи гъэсыныпхъэр сыт хуэдэ уасэкIэ къи-
щэхунуми зыми еупщIын зэрыхуэмейр. Абы 
къыдэкIуэу гурагъэIуащ Украинэр НАТО-м 
хуэзышэ гъуэгур Венгрием зэрызэхуи-
щIынур: Атлантикэ ищхъэрэ блокыр хуей-
къым щытыкIэр зэщIэзыгъаплъэ икIи хьэ-
гъапхъэ.

Апхуэдэ лъэбакъуэм иужькIэ Украинэм и 
Iуэхухэр егъэлеяуэ зэIыхьащ: иджы абы 
 «дунейм щынэхъ фIей дыдэ газыр» (пре-
зидент Зеленскэм зэрыжиIащи) европей 
 уасэхэмкIэ къищэхун хуей хъунущ. Мы гъуэр 

зи мыгъуар а цIыху къызэрыгуэкIхэрщ. А 
къэралым гъэсыныпхъэ щIыхуэм и уасэр 
процент 70-кIэ щыдэкIуеинущи, цIыхухэм 
епIэщIэкIыу фIамыщIымрэ пхъэмрэ зрат, 
ауэ ахэри кIуэ пэтми нэхъ лъапIэ мэхъу.

АтIэ, сыт Киев? Ар апхуэдэ удынхэм есэж 
хуэдэщ. Абы егупсысыным, хэкIыпIэхэр 
 къалъыхъуэным, псоми яужэгъуа я поли-
тикэр нэхъ губзыгъагъэ хэлъу зэрахъуэ-
кIыным я пIэкIэ, украин къулыкъущIэхэм 
уафэм хъыринэ иращIэ. Ахэр здэщыIэр 
 нэгъуэщI дунейщ. Псалъэм и хьэтыркIэ, зи 
гугъу тщIы зэман дыдэм Шынагъуэнша-
гъэмкIэ советым и секретарь Данилов 
Алексей къыхелъхьэ кириллицэр латин 
алыфбейкIэ… зэрахъуэкIыну. Абы нэхърэ 
нэхъ гукъеуэ яIэжкъым… Ар дыдэмкIэ щIэ-
хъума мэхъу ебгъуанэ лIэщIыгъуэм къы-
щыщIэдзауэ Киев къикIуа гъуэгуанэр, абы 
и тхыдэмрэ щэнхабзэмрэ. Мурадыр зы-
хуэгъэзари Урысейм сыткIи зыпыIуи-
дзынырщ, жыжьэу зыпагъэкIуэту Европэ 
дыгъэлыр зытет алыфбей лъэщым те-
хьэнырщ.

Пэжу, а жэрдэмыр щIэкъым. Уеблэмэ 
епщыкIубгъуанэ лIэщIыгъуэм Польшэм 
щы жаIауэ щытащ КъухьэпIэ Урысейр (арат 
а зэманым Украинэм зэреджэр) латиным 
тегъэхьэн хуейуэ. ИтIанэ Галичинэр (Къу-
хьэпIэ Украинэр) Польшэм еипэ хъуну къа-
лъытэрт. АрщхьэкIэ зэрылъабжьэншэр къа-
гурыIуэри, занщIэуи щIалъэфыжащ, ауэ 
ящыгъупщэпакъым, иужькIи къыщыдра-
гъэжеиж къэхъуу. Жэуапым зыпигъэплъа-
къым: къэралым и цIыхухэм зэреупщIам 
 къигъэлъэгъуащ абы щыпсэухэм я процент 
87-р кириллицэм текIыну зэрыхуэмейр, 
арэзыр процент 11-рщ, адрей проценти     
2-м я дежкIэ псори зыщ.

Иджыри аращ. А жэрдэмыр даIыгъакъым 
властым щыщхэми. ЩэнхабзэмкIэ ми-
нистрым жиIащ латин алыфбейм зратын и 
пэкIэ къэралым и цIыхухэм украиныбзэр 
 зрагъэщIэн хуейуэ. Еджагъэшхуэхэм къы-
зэ рахутамкIэ, къэралым щыпсэухэм 
 (Донбассыр хэмыту) я процент 31-рщ ук-
раиныбзэм хуиту ирипсэлъэфыр, адрейхэр 
абы хуэшэрыуэркъым, зымыщIи яхэтщ.

АрщхьэкIэ пхрыкIынкIи мэхъу. Иужь 
 лъэхъэнэм Украинэм и политикхэм хьэдэ-
гъуэдахэ зыкъом ялэжьащ уи акъылым 
къыпхуимыгъэтIасэу. Мыри аращ. Ар нэ-
хъыфIкъэ, гъэсыныпхъэ лъэпIейр къыз-
дипхынум уегупсысу уи щхьэр бгъэуз нэхъ-
рэ?

Аргуэру и Iуэху къикIыркъым,
зэпымыууи мэтхьэусыхэ

Луганэ гуэлыр Италиемрэ Швейцариемрэ я зэхуакум щыIэщ, Альп къуршхэм я 
 лъащIэм хуэзэу. Абы километр зэбгъузэнатIэ 49-рэ къызэщIеубыдэ, метр 288-м нэс 
и кууагъщ, псыежэх мыин зыбжанэ холъадэ, ауэ хэжыр Трезэ и закъуэщ. Гъэм и сыт 
хуэдэ зэманми зэрыдахащэщ, бдзэжьей лъэпкъыфIхэмкIэ къулейщ. Хьэуар сыт 
щыгъуи щыкъабзэщ, пшагъуэ зэи щхьэщыхьэркъым. Мыбы я узын шагъэр 
 щрагъэфIэкIуэжыну цIыху куэд щопэкIу накъыгъэ мазэм къыщыщIэдзауэ жэпуэ-
гъуэр къэсыху.

ТЕЛЕВИДЕНЭМ къит хъыбархэм нэхъри уагъэгуза-
вэ: ко ронавирус уз шынагъуэр нэхъри дуней псом 
къобгъэ рыкIуэ джатэ къихакIэ. Апхуэдизу хъийм икIа-
щи, яхуэу быдкъым, дохутырхэри, хущхъуэхэри, сыма-
джэщхэри, Iэмэпсымэхэри пагъэува пэтми. Нэхъ 
 гущIэгъунши мэхъу: къахуемыгъэлу лIэхэм я бжы-
гъэм хохъуэ.

Еджагъэшхуэхэм загъэзахуэ: дызыпэмыплъа гуэри 
 къэхъуакъым, дэ вжетIат жэпуэгъуэ мазэм узым 
зэры зигъэткIиинур. А псалъэхэм ди гур фIы ящIыр-
къым, ауэ драгъэгупсыс: тхузэфIэкI псори тщIэуэ 
пIэрэ а емынэунэм зыщытхъумэн, къытхуэгъэзахэр - 
ди Iыхьлы-благъэхэр, ныбжьэгъухэр, нэгъуэщIхэр - 
къедгъэлын папщIэ. Абы  папщIэ куэди ухуейкъым-
мастэ зыхебгъэлъхьэн хуей  къудейщ. Ауэ, телъы-
джэращи, ар нэрыгъыу зыубыдахэр яхуэгъэхъей-
къым, сымаджэщым къытехуэу яшэр нэхъыбэ хъуми. 
Хэбгъэзыхьмэ, мыпхуэдэ теплъэгъуэ урохьэлIэ. 
Хьэблэ щIалэхэр мэуэршэр къыдэкIауэ. Зи щхьэфэ 
имыIэбэ къагъанэркъым. Ауэрэ нос коронавирусым. 
Зым жеIэ вэсэмахуэ жэнэзы зэрыщыIар: «Тхьэмыщ-
кIэр мис а уз етам илIыкIащ. И фызри, и къуэшитIри 
хьэдэщIэлъхьэм хэтыфакъым, сымаджэщым 
 щIэлъщи». Дызэсэжа псалъэмакъщ. Ауэ уахэуп-
щIыхьа иужь нэхъ хьэлэмэт къыщIедз: зэдэуэршэр-
хэм ящыщу зыми узым ущызы хъумэ хущхъуэ зыхри-
гъэлъхьакъым.

ЩапхъэкIэ жыжьэ сыкIуэнукъым - сэ ар си хьэблэм 
щызгъэунэхуащ. Мастэ зыхебгъэIуныр зэрытыншыр, 
абы папщIэ чэзум ухэтыни рентген зэбгъэплъыни 
узэры хуэ мейр зэрыжесIари япхырыкIакъым. Арэзы 
къыздэхъуа хуэдэщ зэрысэбэпымкIэ, ауэ аркъудейщ: 
мастэ зыхезыгъэлъхьэн хуейр нэгъуэщIхэрщ, езыхэр 
лъэныкъуэкIэ щытщ…

ЦIыху 882-рэ - ар бжыгъэ шынагъуэщ, Тхьэмахуэ 
зэхуаку блэкIам дунейм къыщыхъуахэм я гугъу зыщI 
теленэтыныр езыгъэкIуэкIым а лъэхъэнэ кIэщIым 
апхуэдиз илIыкIауэ дыхигъэгъуэзащ. Къигъэпсалъэ 
дохутырым зэрыжи IэмкIэ, иджы ныбжьым зыри 
елъытакъым: коронавирусым ирещIыкI жьыри щIэри, 
узыншэхэри, нэхъ лъэ ры мыхьхэри.

Абы щыгъуэми, трегъэчыныхь: мастэ зыхрагъэIуну 
цIыхухэр епIэщIэкIыркъым. Дохутырхэм зэрагъэбел -
джы ларащи, а хущхъуэхэр шэсыпIэщ узым укъелын-
кIэ: къып кърыхьэми, къыптехьэлъэнукъым сыма-
джэщым ущIэгъуэлъхьэн хуэдэу. 

Иджы къагъэув мастэ зыхрагъэIуну ехулIэн хуейуэ 
Iэ натIэ Iут псори. Ауэ ар хабзэм къемызэгъщ икIи 
ямы дэнщ. А псоми къадэкIуэу къаугъэшхуэ къы зэ-
рыкIынщ. Псалъэм и хьэтыркIэ, ЛДПР-м и Iэтащхьэ 
Жириновский Владимир псоми хущхъуэ фIэкIыпIэ 
имыIэу зыхрагъэлъхьэну езым и партым къызэри-
гъэувар и щхьэусы гъуэ нэхъыщхьэу жеIэ эсерхэм 
 папщIэ куэдым Iэ зэ рамыIэтар. СлIож, зытебгъэщIэн 
уиIэмэ, хъарзынэкъэ?

Сыт хуэдэу щытами, коронавирусым цIыхухэр 
 лъэ рыщIыкI щищI США-м вакцинэр зымыдэу къэу-
вахэм яхэтщ а узым махуэ къэс пэщIэт… дохутырхэ -
ри. Абыхэм къа лъытэ ирагъэзыныр хабзэмрэ де-
мократиемрэ емы зэгъыу.

АтIэ хэкIыпIэр сыт? Дохутырхэм къызэралъытэмкIэ, 
вакцинэхэр зыхезыгъэлъхьа урысей мелуан 40-м 
иджыри апхуэдиз къыщIигъужамэ, уз зэрыцIалэр 
икIуэтынут.  Аращи, псори икIэм-икIэжым зэхьэлIэжар 
дэращ, ди  зэ хэщIыкIырщ. Пэжщ, мастэ зыхомыгъэIу-
ну ухуитщ, ауэ я нэхъ мащIэрамэ нэкIуIупхъуэ зэ-
рыпIумылъым и зэ ранкIэ лажьэ зимыIэ нэгъуэщIыр 
пцIэлэнри цIыхугъэншагъэщ.

КъыщыдгурыIуэм,
кIасэIуэ  мэхъу

ЩIыпIэ  дахащэхэр

Республикэм и тхыдэ
напэкIуэцIхэр

ЕгъэджакIуэм и пщIэр яIэт

КъБР-100                                          Егъэджэныгъэ                                          Спорт                                          ГъэщIэгъуэн    

ФутболымкIэ Къэбэр-
дей-Балъкъэрым и зэхьэ-
зэ хуэм хиубыдэ зи чэ-
зу зэIущIэхэр мы махуэ-
хэм зэхэтащ. Турнир таб-
лицэм щыпашэхэми кIэух 
увыпIэм щытхэми зэхъуэ-
кIы ныгъэ щIагъуэ щи гъуэ-
такъым етIощIанэ джэ-
гугъуэм иужькIэ «Энер-
гетик»-мрэ «Тэрчымрэ» 
бжьыпэр зэIэпаха мыхъу-
мэ. 

ШЭРЭДЖ Ищхъэрэ щы-
хьэ щIа «Псыгуэнсум»  хэ-
гъэрейхэм очкоищ къат-
рихри ебгъуанэ увыпIэм 
къыдэкIуэтеящ. Топ да-
гъэ кIахэмкIэ гъунэжу къы -
щIэкIащ «Малка»-мрэ  
«Эльбрус»-мрэ я зэпэ щIэ-
тыныгъэри. Балъкъ Iуфэ 
щыщ командэм хьэщIэхэм 
я гъуэм дигъэкIа топийм 
Тырныауз къикIа гупым зы 
закъуэкIэщ зэрыпэджэжы-
фар. Куэд пэмыплъауэ 
«Спартак-Д»-м и унэ щыIэу 
3:1-уэ хигъэщIащ «Ис-
лъэмейр». Мы зэIущIэм 
иужь кIэ налшыкдэсхэм еп-
щыкIутIанэ увыпIэм зыща-
гъэбыдащ. 

Джэгугъуэм и етIуанэ  ма-
хуэми «Урыхум» щIэщхъу  
къыщыщIащ. Ещанэ увы-
пIэм щхьэкIэ бэнэныгъэ 
гуащIэр езыгъэкIуэкI Лэс-
кэн куейм и командэ нэ-

Къэбэрдей-Балъкъэрым футболымкIэ и
гуп нэхъыщхьэм зэхьэзэхуэр зэрыщекIуэкIыр

Командэхэр

1. «Энергетик»
2. «Тэрч»
3. «Родник»
4. «Урыху»
5. «Кэнжэ»
6. «Ислъэмей»
7. «Шэрджэс»
8. «Шэджэм-2»
9. «Псыгуэнсу»
10. «ЛогоВАЗ»
11. «Малка»
12. «Спартак-Д»
13. «ХьэтIохъущыкъуей»
14. «Эльбрус»
15. «Шэрэдж»
16. «Нарт»

Къэхъун къуажэм дэт 
курыт школ №1-м Фо-
кIадэм и 25-м щекIуэкIащ 
волейбо лымкIэ щIалэгъуа-
лэ гупхэм зэIэпах кубокыр 
къэхьынымкIэ зэпеуэр. Ар 
траухуат Аруан районым 
щыщу Афганистаным щы-
хэ кIуэда зауэлIхэм я фэе-
плъым.

ЗЭХЬЭЗЭХУЭР къызэри-
гъэ пэщат «Афганистан за-
уэм, дзэ зэпэщIэтыны-
гъэхэм я ветеранхэм я 
 зэгухьэныгъэ» Къэбэрдей-
Балъ къэр IуэхущIапIэм, 
Аруан районым и щIыпIэ 
администрацэмрэ «ВоИн» 
зэгухьэныгъэм и щIына-
лъэ  къудамэмрэ и дэIэпы-
къуэгъуу.

Зэпеуэм щызэхьэзэ-
хуащ Аруан, Лэскэн район-
хэм я гупхэр. Япэ увыпIэр 
къэзыхьахэр ягъэпэжащ,  
цIыхуийм медалхэмрэ 

ЕгъэджакIуэхэм я ду-
нейпсо махуэм хиубыдэу 
Къэбэрдей-Балъкъэ рым 
гуфIэгъуэ зэIущIэхэр 
щекIуэкIынущ. «Егъэджа-
кIуэ тхьэмахуэкIэ» зэджа 
уры сейпсо Iуэхум ипкъ 
иткIэ, жэпуэгъуэм и 4-м 
ще гъэжьауэ и 10 пщIондэ  
ди къэралым «Iэнэ  хъу-  
  рейхэр» щызэхашэнущ, 
зэхьэзэхуэхэмрэ зэ пе уэ-
хэмрэ щыIэнущ.  Дунейм 
къыщекIуэкI са ни тар мар-
дэхэр къызэпамы удын 
щхьэкIэ, зэIущIэ екIуэкIы-
нухэм хэтыну цIыхухэр 
ямыгъэмащIэу махуэ 
бжы гъэкIэ яшэщIащ. А 
тхьэ махуэм и кIуэцIкIэ ин-
тернетым «#фIыуэслъа-
гъу    егъэджакIуэ» зыфIа-
ща флешмобхэр къралъ-
хьэнущ, нэхъ гукъинэж 
ящыхъуа дерсхэм я видео-
теплъэгъуэхэмрэ сурэт-
хэмрэ кърагъэувэнущ, 
уней  напэкIуэцIхэр хъуэ-
хъубзэкIэ ягъэнщIынущ.

НАЛШЫК къалэ дэт, Са-
бийхэмрэ щIалэгъуа лэмрэ 
я зэфIэкIым щыхагъа-
хъуэ  уардэунэм мы ма-
хуэхэм щагъэлъэпIэнущ 
Къэ бэрдей -Балъкъэрым 
и егъэджа кIуэхэр, гъэса-
кIуэхэр, егъэ джэныгъэ Iэна-
тIэм илъэс  куэдкIэ пэрыта-
хэр. Апхуэдэу, гуфIэгъуэ 
пшыхь хэр щызэхэтынущ 
КъБР-м и щIыналъэ псоми.

Фигу къэдгъэкIыжын-
щи, я лэжьыгъэм егъэджа-
кIуэхэр нэхъри тегъэгуш-
хуэн, ехъулIэныгъэфIхэр 
зыIэ рызыгъэхьахэр къыхэ-
гъэщын гуращэкIэ, КъБР-м 
и Iэтащхьэ КIуэкIуэ Казбек 
«ЕджакIуэхэм я урысейпсо 
олимпиадэхэм къыхэжа-
ныкIахэм, щIыналъэ олим-
пиадэхэм щытекIуахэм, 
анэдэлъхубзэхэмрэ лъэпкъ 
литературэхэмкIэ екIуэкI 
хэ гъэгу зэхьэзэхуэхэм 
 КъБР-м и Iэтащхьэм сау-

гъэтхэр зэрыхуагъэфэщэну 
щIыкIэм теухуауэ» унафэм 
Iэ щIидзат. А унафэм ипкъ 
иткIэ, КъБР-м и Iэтащхьэм 
и саугъэтыр егъэджакIуи 
5-м иратащ. Абы къищы-
нэмыщIауэ, егъэджэны-
гъэ IэнатIэм гуащIафIэу 
зэ рыпэрытымрэ гъэсэны-
гъэ лэжьыгъэм хуащI 
 хэлъ хьэныгъэмрэ папщIэ  
КъБР-м и Iэтащхьэм и 
унафэкIэ цIыхуитхум 
«Егъэ джэныгъэмкIэ щIыхь 
зиIэ и лэжьакIуэ» цIэ лъа-
пIэр  хуагъэфэщащ.

Псори зэгъусэу къапщ-
тэмэ, мы гъэм Къэбэр дей-
Балъкъэрым и егъэджа-
кIуэ 250-м УФ-м, КъБР-м,  
къэрал къулыкъущIа-
пIэхэм, щIыпIэхэм унафэр 
щызезыхьэ IуэхущIапIэ-
хэм я фIыщIэ тхылъхэмкIэ 
я цIэ къраIуэнущ. Апхуэ-
дэу, ди щIыналъэм щы-
щу «УФ-м гъэсэныгъэмрэ 
егъэджэныгъэмкIэ щIыхь 
зиIэ и лэжьакIуэ» цIэ лъа-
пIэр цIыхуи 110-м, УФ-м и 
къэрал къулыкъущIапIэ-
хэм я щIыхь тхылъыр цIыху 
 36-м иратынущ. Къэ бэрдей-
Балъкъэрым и Парламен-
тымрэ Правительствэмрэ 
я щIыхь тхылъыр егъэ-
джакIуэ 18-м хуагъэфэщэ-
нущ. КъБР-м Егъэджэны-

щIыхь тхылъхэмрэ хуа-
гъэ фэщащ. Пашэ хъуа  
гупым иратащ зэIэпах 
 кубокыр.

Зэхьэзэхуэм зыкъра-

гъэхьэлIат Аруан районым, 
Къэхъун къуажэм я щIы-
пIэ администрацэхэм я 
лIыкIуэхэм, Афганистан за-
уэм  и ветеранхэм.

Къызэхуэсахэм фIэхъус  
ярихащ Аруан районым 
и щIыпIэ администрацэм 
фи зическэ щэнхабзэмрэ 
спортымкIэ и къудамэм и 

унафэщI КIурашын Влади-
мир.

КъБР-м и Парламентым 
и депутат, КъБР-м «СВАЛ-
ВВК» и зэгухьэныгъэм и 
правленэм и унафэщI Тхьэ-
гъэлэдж Тимур афган за-
уэр зэрекIуэкIамрэ хэкIуэ-
дахэмрэ тепсэлъыхьа 
нэужь, лIыгъэ зезыхьахэм 
дакъикъэкIэ хуэщыгъуащ 
къызэхуэсахэр.

Зэхьэзэхуэм хэтахэм фIы-
щIэ хуащIащ Къэхъун къуа-
жэм и щIыпIэ админист ра-
цэм и Iэтащхьэ Къандэхъу 
Леонид, зэхьэзэхуэхэм я су-
дья нэхъыщхьэ Гулэжын 
Бес лъэн, Афганистаным 
щы хэкIуэда НэгъэцIу Хьэ-
сэнбий и лъэпкъым щыщ 
нэхъыжьым, нэгъуэщIхэми. 

Япэ увыпIэмрэ зэIэпах 
кубокымрэ а махуэм къэ-
зыхьар Къэхъун къуажэм 
и гупырщ. ЕтIуанэ, ещанэ 
увыпIэхэр ялъысащ Ташлы-
Таларэ Шэрэдж Ищхъэ рэрэ 
къикIахэм.

БАГЪЭТЫР Луизэ. 

хъыщхьэр и унэ щыIэу 1:3-
уэ къыхигъэщIащ «Шэ-
джэм-2»-м. Ауэ, Псынэ-
дахэм и «Родник»-м 
къи гъэ щIэхъуакъым. Нарт-
къалэ щыIэу «Нартымрэ» 
абырэ ирагъэкIуэкIа зэIу-
щIэм гъэ джэгугъуэм и 
топ нэхъыбэ дыдэ щыда-
гъэкIащ. ХьэщIэхэм  турнир 
таблицэм и кIэух увыпIэм 
къыщыувыIа командэм я 
гъуэм топ 12 (!) дыхьащ. 
Абы и жэуапу хэгъэрей-
хэм щэнейрэ «Родник»-м 
и гъуащхьэтетым и жагъуэ 
ящIащ. 

Шэджэм ЕтIуанэ и «Шэр-
джэсым» и унэ щыIэу хи-
гъэщIащ «ХьэтIохъущы-
къуейр». Бабугент щы-
хьэ щIа «Энергетик»-р 
бжы гъэшхуэкIэ текIуащ 
щыпIэ «ЛогоВАЗ»-м икIи 
зэхьэзэхуэм и турнир таб-
лицэм пашэныгъэр щи-
убыдыжащ. 

ФутболымкIэ Къэбэр-
дей-Балъкъэрым и чем-
пионатым и зи чэзу джэ-
гугъуэм зэхэта зэIущIэхэм 
мыпхуэдэ бжыгъэхэр къа-
рикIуащ: жэпуэгъуэм и 

2-м: «Шэрэдж» (Старэ 
Шэ рэдж) - «Псыгуэнсу» 
(Псыгуэнсу) - 0:3, «Малка» 
(Мал ка) - «Эльбрус» (Тыр-
ныауз) - 8:1, «Спартак-Д» 
(Налшык) - «Ислъэмей» 
(Ислъэмей) - 3:1; жэпуэ-
гъуэм и 3-м: «Нарт» (Нарт-
къалэ) - «Родник» (Псынэ-

дахэ) - 3:12, «ЛогоВАЗ» (Ба-
бугент) - «Энергетик» (Про-
хладный) - 0:4, «Шэрджэс» 
(Шэджэм-2) - «ХьэтIохъу-
щыкъуей» (ХьэтIохъущы-
къуей) - 3:0, «Урыху»  (Уры ху) 
- «Шэджэм-2» (Шэ джэм-2) 
- 1:3.

 МЭЗКУУ Къан. 

Мэлбахъуэ Тимборэ и  
цIэр зезыхьэ Лъэпкъ къэ-
рал библиотекэм жэпуэ-
гъуэм и 1-м щекIуэкIащ 
«Ка бардино-Балкария: от 
прошлого и настоящего - 
к будущему» сурэт-тхылъ 
гъэлъэгъуэныгъэ иныр. Ар 
къы зэрагъэпэщащ Къэ-
бэр дей-Балъкъэрым и 
къэ  ралыгъуэр илъэси 100 
зэ рырикъум и щIыхькIэ.

ЗЭХЫХЬЭР къызэIуи-
хащ икIи къэпсэлъащ биб-
лиотекэм и унафэщI, про-
фессор Емуз Анатолэ. Ар 
тепсэлъыхьащ илъэси 100-
кIэ узэIэбэкIыжмэ, Къэ-
бэрдей-Балъкъэрым щып-
сэу лъэпкъхэм къэралыгъуэ 
яIэ зэрыхъуам, абы щыщIэ-
дзауэ республикэм къикIуа 
тхыдэ гъуэгуанэм. 

- Тхыдэм уриплъэжмэ, нэ-
ры лъагъущ а илъэсхэм щIы-
налъэм ис лъэпкъхэм эко-
номикэ, социальнэ, щэн-

хабзэ, щIэныгъэ, нэгъуэщI 
унэтIыныгъэхэм зэрызра-
гъэужьар, республикэм и 
ехъулIэныгъэхэм плIэнейрэ 
къэрал дамыгъэ лъапIэхэр 
къызэрыхуагъэфэщар. 

А  лъэхъэнэрщ, Къэбэр-
дей-Балъкъэрым къыдэ-
кIуэу, Урысей псор зэрыгуш-
хуэ ди лъэпкъ усакIуэ, тха-
кIуэ ПащIэ Бэчмырзэ, 
Мечиев Кязим, Щоджэн-
цIыкIу Алий, Кулиев Къай-
сын, КIы що къуэ Алим, ду-
ней псом къыщацIыху музы-
кант Те мыркъан Юрий, 
щIэ ныгъэлI хэу Къумахуэ 
Мурэдинрэ Залиханов Миха-
илрэ цIэрыIуэ щыхъуар.

Республикэм и зыужьыны-
гъэм епха дэтхэнэ лъэба-
къуэри, и ехъулIэныгъэхэм-
рэ текIуэныгъэхэмрэ,  гъэу-
нэху пIэхэмрэ гузэвэгъуэхэм-
рэ зы щыдгъэгъупщэ 
хъу ну къым. Апхуэдэу зы-
щыдгъэ гъупщэ хъунукъым 
зи лэжьыгъэфIкIэ, Iущы-

гъэкIэ, къарукIэ республи-
кэм и къалэхэмрэ къуа-
жэхэмрэ зыухуахэм я зэ-
фIэкIыр, ди нэхъыжьхэм 
къыт хуагъэна щэнхабзэр, 
хабзэр, - жиIащ Емузым. 

Абы и псалъэм къыхи-
гъэщащ Къэбэрдей-Балъ-
къэрым и цIыху 35-м «Со-
циалист Лэжьыгъэм и ЛIы-
хъужь» щIыхьыцIэр къы-
зэрыхуагъэфэщар. 

Зауэ зэманым зэрахьа 
лIыгъэм къыпэкIуэу «Со-
вет Союзым и ЛIыхъужь» 
цIэ лъа пIэр хуагъэфэщащ 
 зауэлI 33-м. 

Налшык къалэм Хэку за-
уэшхуэ орденым и япэ на-
гъыщэр тыгъэ къыхуащIащ 
икIи «ЗауэлI щIыхьым и 
къалэ» щIыхьыцIэр къыхуа-
гъэфэщащ. 

Нобэ республикэм  зэ-
ма ным и гугъуехь хэр къы-
зэринэкIыурэ зыужьы ны-
гъэм и гъуэгум хуокIуэ. 

- Къэбэрдей-Балъкъэрым  

и къэралыгъуэр къызэ-
рыунэхурэ илъэс пщIы бжы-
гъэхэр къызэзынэкIа ди 
лъэпкъхэм зыужьыныгъэм 
и гъуэгуанэ дахэ къакIуащ.  
IуэрыIуатэр зи лъабжьэу 
 къежьа щэнхабзэр дуней 
псом къыщалъыта профес-
сиональнэ гъуазджэ лъа-
гапIэм нэсащ, цIыхубэм 
щIэныгъэ зэрызрагъэгъуэ-
тар республикэм и ехъулIэ-
ныгъэхэм лъабжьэ быдэ 
яхуэхъуащ, - жиIащ Емуз 
Анатолэ. 

Выставкэм хагъэхьа 
тхылъ, журнал, газет, сурэт, 
нэгъуэщI лэжьыгъэхэм къы-
щыгъэлъэгъуэжащ респуб-
ликэм къикIуа гъуэгуанэ 
купщIафIэр. 

Гъэлъэгъуэныгъэм и зы 
Iы хьэр хухахащ Къэбэр-
дей-Балъкъэрым и нобэрей 
гъащIэм, и социальнэ-эко-
номикэ зыужьыныгъэм, 
лъэпкъ политикэм, щэнхаб-
зэ гъащIэм къыщыхъу Iуэху-
гъуэхэм, Урысейм и нал-
къутналмэсу къалъытэ ди 
республикэм и дахагъэм. 
«Созвездие великих имён», 
«Спорт» унэтIыныгъэхэм ха-
гъэхьащ щIэныгъэм, спор-
тым, щэнхабзэм зэфIэкI 
щызиIэ, республикэр зэры-
гушхуэ и цIыхухэм ятеухуа 
литературэр. 

УсакIуэхэм я Iэдакъэ-
щIэкIхэр щызэхуэхьэса дап-
хъэ щхьэхуэ ягъэуващ, клас-
сикхэм къадэкIуэу, респуб-
ликэм и нобэрей усакIуэхэм 
я тхыгъэхэри къызэщIи-
убыдэу. 

Выставкэм тепсэлъыхьащ 
библиотекэм и унафэщIым 
щIэныгъэ лэжьыгъэмкIэ 
и къуэдзэ Арзанунц Алек-
сандрэ. Гъэлъэгъуэныгъэр 
къыщызэIуахым хэтащ Iуэху-
щIапIэм и лэжьакIуэхэмрэ 
тхылъеджэхэмрэ, жыла-
гъуэм, хъыбарегъащIэ Iэна-
тIэхэм я лIыкIуэхэр. 

БЖЬЫХЬЭЛI Розэ.

ЛIыхъужьу зэуахэм я фэеплъщ

Норвегием щекIуэкI бэ-
нэкIэ хуитымкIэ дунейпсо 
чемпионатым Урысей Фе-
дерацэм и командэ къыхэ-
хам домбеякъ ме даль 
къы хуихьащ ди лъэп-
къэгъу Бижо Тимур.

СЛОВАКИЕМ и цIэкIэ 
банэ Салказанов Таймураз 
финалым и Iыхьэ плIанэм 
щыхуэзат ди щIалэр. Абы-
хэм я зэпэщIэтыныгъэр 2:2-
уэ иухащ. АрщхьэкIэ бэнэ-
кIэ спортым щагъэува хаб-
зэхэм ипкъ иткIэ иужьу балл 
къэзыхьар текIуауэ къалъы-
тащ. Ар Салказановрат. 

КъыхэзыгъэщIа и хьэр-
хуэрэгъур финалым зэры-
кIуам къыхэкIыу Бижор 
адэкIэ домбеягъ медалым  
щIэбэныну Iэмал игъуэ-
тащ. КъыкIэлъыкIуэ зэIу-
щIитIым къыщыпэувахэм 
щатекIуэри, Тимур ещанэ 
увыпIэр щызыIэригъэхьащ 
килограмм 74-м нэблагъэ 
зи хьэлъагъхэм я гупым.

Дунейпсо чемпионатым 
кърикIуахэмкIэ ар дэгуэ-
шащ wrestrus.ru интернет 
напэкIуэцIым и корреспон-
дент Аванян Тигран.

- Домбеякъым щхьэкIэ 
езгъэкIуэкIа зэIущIэм ды-
гъуасэрей щыуагъэм къы-
щы тезгъазэри иужьрей се-
кундхэм текIуэныгъэр зы-
Iэ щIэзгъэкIамэ, си гур 
къэу выIэнт! - жеIэ Тимур. 
- Тхьэш хуэм и фIыщIэкIэ, 
къытригъэзакъым. 

- IэнэщIу унэм узэры мы-
кIуэжым аразы укъи щI-
рэ?

- Хьэуэ. Япэ увыпIэм 
щхь э кIэт сэ мыбы сыкъы-
щIэкIуар, иджыри къыз-
дэсым къызгурыIуэркъым  
зэIущIэм и кIэухым къэ-
хъуар.  ГурыщIэхэр сабы-
рыжмэ, мы медалми сы-
щыгуфIыкIыжынущ, ауэ…

АдэкIи зэпеуэ инхэр къыпоплъэ

- Медалым ехьэлIа 
 зэ IущIэр къыкIэлъыкIуэ  
 мах уэрщ щызэхэтар. Сыт-
кIэ  зытебгъэуа, дауэ  зэ-
хьэзэхуэм зыхуэбгъэ хьэ-
зыра?

- Куэдрэ сыпIейтеякъым 
- си жагъуэ къэзыщIар фи-
налым нэса нэужь, сэри 
медалым зытезухуащ. Ме-
далыншэу сы кIуэжамэ, 
ар  бгъэгъу хъуну тэкъым. 
Дом беякъым щхьэкIэ ез-
гъэкIуэкIа зэIущIэр икъу-
кIэ хьэлэт, ауэ тыншу си 
хьэрхуэрэгъур къэзубыдри, 
сызыхуэныкъуа баллыр 
къэсхьащ. Абы игъэнэIуащ  
зэпэ щIэтыныгъэм кърикIуэ-
нури. 

- Ослэ гувауэ укъы зэры-
кIуар зыгуэркIэ зэран 
пхуэхъуа?

- Хьэуэ, щытыкIэ тэмэ-
мым ситт, зы жэщ дымы-
жеями - Амстердам и  
аэропортыр щIыIэт икIи 
тынштэкъым. Ди хьэп-
шыпхэр ягъэкIуэдри, сы-

щы бэнэну пщыхьэщхьэм 
къысIэрыхьэжауэ аращ. 
Зы гъэсэныгъэхэр трене-
рым  и щыгъынымкIэ ез-
гъэкIуэкIащ. Ауэ а псори 
щхьэусыгъуэкъым. 

- Дунейпсо чемпионатым 
зыкъыщыбгъэлъэгъуэ-
ну Iэмал къыпхукъуэкIащ. 
 Гугъут къэралым и гуп нэ-
хъыщхьэм ухэхуэну? 

- Уи хьэлъагъым апхуэ-
диз чемпион щыхэтым и 
деж, языныкъуэхэр зыб-
жан эрэ щы текIуауэ, псэ-
емыблэжу зыкъызэкъуэп-
хын хуейщ.  НэхъыфIхэм 
зыб жа нэрэ сеныкъуэкъуат, 
абы къыхэкIыу, финалым 
сыщыбэнэн икIи сыщы-
текIуэн хуейт. 

- Иджы уи Iуэхухэр нэхъ 
тынш хъуну?

- Къызэрысщыхъум-
кIэ, хъунущ. Сэ япэу ду-
нейпсо чемпионатым 
сыщыIэу аращ. Пэжщ, Ев-
ропэм сыщыбэнащ - псо-
ри къапщтэмэ, ар дыдэрщ, 

ауэ хьэрхуэрэгъухэр нэ-
хъыбэт. Шэч хэмылъу, ди 
командэм и дежкIэ си зы-
къэгъэлъэгъуэныгъэр - 
къыхагъэщIа пэлъытэщ. 
Ауэ апхуэдэу иухат, согу-
гъэ, иджырей щIэщ хъум 
нэхъ къэру сищIыну. Унэм 
сыкIуэжынщ, тIэкIу зыз-
гъэпсэхунщи - адэкIэ 
«сывэнщ». Сыкъыщыхагъэ-
щIа зэIущIэр иджыри куэд-
рэ сигу ихужынукъым…

- Норвегием теухуауэ 
сыт  жыпIэнур?

- Сыщогугъ дунейм и 
щы тыкIэм тIэкIу зыди-
гъэплъыхьыну Iэмал къы-
дитыну, зэкIэ махуэ къэс 
уэшх  къошх. Ослэ клима-
тыр сигу щрохь, щIыуэпсыр 
- зэрыщытыпхъэщ. Къэрал 
гъэщIэгъуэнщ. Сызэригу-
гъэмкIэ, мыбы ущыпсэуну 
фIыщ - ауэ сытми Норвеги-
ем гъащIэм и фIагъымкIэ 
нэхъыфIхэм ящыщу къаб-
жыркъым. 

ЖЫЛАСЭ Замир.

Топ нэхъыбэ дыдэ 
Нарткъалэ щыдагъэкI

Къэбэрдей-Балъкъэрым ЩэнхабзэмкIэ и министерствэр, «КъБР-Медиа» къэрал кIэ-
зонэ IуэхущIапIэр, КъБР-м Журналистхэм я зэгухьэныгъэр, «Горянка», «Адыгэ пса-
лъэ», «Кабардино-Балкарская правда», «Заман», «Советская молодёжь» газетхэм, 
«Iуащхьэмахуэ», «Литературная Кабардино-Балкария», «Минги Тау», «Нур», «Нюр», 
«Солнышко» журналхэм я редакцэхэр, «Къэбэрдей-Балъкъэр» ВТК-р, «КъБР-инфо» 
хъыбарегъащIэ агентствэр, «Эльбрус» тхылъ тедзапIэр «Горянка» газетым къыдэ-
гъэкIынымкIэ и редактор Щоджэн Жаннэ Анатолэ и пхъум хуогузавэ и анэ Жэмы-
хъуэ Марьянэ Рэмэзан и пхъур дунейм зэрехыжам къыхэкIыу.

гъэмкIэ, щIэныгъэмрэ щIа-
лэгъуалэм я IуэхухэмкIэ и 
министерствэм и щIыхь 
тхылъ кIэ егъэджэныгъэ-
гъэсэныгъэ IэнатIэм пэрыт 
цIыху 82-м я цIэ къраIуэ-
нущ.

«Къэбэрдей-Балъкъэрым  
и къэкIуэныр зи Iэ илъыр  
егъэджакIуэхэращ,  - щы-
же Iэ и хъуэхъу псалъэм  
 КъБР-м и Iэтащхьэ КIуэ-
кIуэ Казбек. - Ахэр ди щIа-
лэ гъуалэм я гъуэгу гъэлъа-
гъуэщ, абыхэм я шы-
Iагъэрщ,  щIэныгъэрщ, Iу-
щы гъэрщ ди сабийхэм  я 
зэхэщIыкIыр зы Iэ тыр, гъэ-
сэныгъэрэ зэфIэкIыу  яб-
гъэдэлъыр хэзыгъахъуэр.  
ЕгъэджакIуэхэм щIэны-
гъэм и IункIыбзэр  зыра-
IэщIэлъыр, дуней хъугъуэ-
фIыгъуэкIэ зэпымычу къы-
зэрыддэгуашэр арагъэнущ, 
шэч хэмылъу, а IэщIагъэм 
пщIэ сыт щы гъуи щIиIэр, 
ар зэи къы щIемылъэхъшэ-
хыр. Гу рэ  псэкIэ сыныво-
хъуэ хъу фызыпэрыт Iэ-
натIэ мы тыншым хувиIэ 
 бэ шэ чагъым щымыщIэу, 
абы хэфлъхьэ къарум 
хуэ фэщэн пщIэ игъуэту, 
щызыIэрывгъэхьэ ехъулIэ-
ныгъэхэм хэхъуэу фыпсэу-
ну, фефIэкIуэну».

ШУРДЫМ Динэ.

Мэзкуу къэрал универ-
ситетым психологиемкIэ 
и факультетым илъэсиб-
гъу фIэкIа зи мыныбжь  
хъыджэбз цIыкIу щIа-
гъэтIысхьащ. 

 Урысейм кIуэ пэтми щы-
хохъуэ я сабийхэр школым 
ямыгъакIуэу, унэм щIэны-
гъэ щрагъэгъуэтыныр нэхъ 
къэзыщтэ адэ-анэхэм я 
бжыгъэм. Апхуэдэ хуитыны-
гъэ адэ-анэхэм ярет N273-
ФЗ федеральнэ хабзэм. 

Зи гугъу тщIы егъэджэ-
ныгъэ  Iэмалым и щапхъэ  
гъэщIэгъуэн хъуащ  гъэма-
хуэ кIуам урысей цIыхубэм 
зи цIэ зэхаха Тепляковэ 
Алисэ. Хъыджэбз цIыкIум 
11-нэ классым и ЕГЭ 
къэпщытэныгъэхэр итри, 
МГУ-м щIэтIысхьащ. 

 Тепляков Виктор и пхъур 
«вундеркинду» къилъытэр-
къым, егъэджэныгъэм сы-
хьэ типлI нэхърэ нэхъыбэ 
махуэм тримыгъэкIуадэу 
же Iэ. 

И ныбжьым хуэфащэ хуи-
тыныгъэ ирамыту, егъэ-
джакIуэхэр я унэ щызэблэ-
жу ирагъаджахэми ящыщ-
къым Алисэ. Езым нэхърэ 
нэ хъыщIэу анэкъилъхуих 
зиIэ хъыджэбз цIыкIур дэ-
джэгуэгъуи щыщIэркъым.  

ЧЭРИМ Марианнэ.

Илъэсибгъум 
ит студент


